
Efni: Tilkynning um stjórnsýslukæru nr. 2512013.
 
Góðan dag.
 
Meðfylgjandi er afrit stjórnsýslukæru, móttekin 22. desember 2025 ásamt fylgigögnum,
þar sem kærð er ákvörðun Reykjavíkurborgar frá 16. október sl. um breytingu á
deiliskipulagi vegna borgarlínu og frekari uppbyggingu á svæðunum Menntasveig 1a og
1b.
Vegna framkominnar kröfu um frestun réttaráhrifa er farið fram á að úrskurðarnefndin fái í
hendur gögn er málið varða, þ. á m. fundargerðir, uppdrættir, umsóknir, samskipti við
aðila máls og stofnanir, fyrir 6. janúar næstkomandi og er stjórnvaldi gefinn kostur á að
tjá sig um kröfuna til sama tíma. Frestur til að skila umsögn í málinu er að öðru leyti 30

Efni:  Athugasemdir við auglýsta deiliskipulagstillögu Borgarlínu. 


1 Inngangur. 


Háskólinn í Reykjavík ehf., kt. 510105-4190 („HR“), og Grunnstoð ehf., kt. 701211-1030, bæði 


til heimilis að Menntavegi 1, 102 Reykjavík (hér eftir nefndir „lóðarhafar“) vilja koma á framfæri 


eftirfarandi athugasemdum og andmælum við tillögu að breytingu á deiliskipulagi HR vegna 


borgarlínu og frekari uppbyggingar á svæði 1a og 1b (hér eftir nefnd „deiliskipulagstillagan“), 


en tillagan var auglýst í Skipulagsgátt með fresti til athugasemda frá 11. júní 2025 til 23. júlí 


2025. 


 


Deiliskipulagstillagan er hluti af 1. lotu Borgarlínu og nær til nýs göturýmis fyrir Nauthólsveg, 


Menntaveg og Menntasveig. Skipulagssvæðið afmarkast til norðurs af lóðamörkum 


Nauthólsvegar 83D (áður Nauthólsvegur 89), en til suðurs afmarkast svæðið af mörkum 


deiliskipulags við Nauthólsvík, aðkomutenging Fossvogsbrúar. Umrædd tillaga nær þannig yfir 


lóðir og mannvirki á háskólasvæði HR og liggur að lóðarmörkum Nauthólsvegar 83 A, B, C og 


D (áður Nauthólsvegur 83–89), þar sem Háskólagarðar HR standa. Rétt er að árétta að HR 


fagnar tilkomu Borgarlínu og vill veg hennar sem mestan auk þess sem aukning á umferð 


hjólandi fellur vel að stefnu HR. 


 


Deiliskipulagstillagan felur í sér breytingar á gildandi deiliskipulagi, m.a. tilfærslu lóðamarka og 


byggingarreita, sem hafa í för með sér skerðingu á landi og réttindum lóðarhafa samkvæmt 


gildandi lóðarleigusamningum. Lóðarhöfum þykir því nauðsynlegt að gera eftirfarandi 


athugasemdir við deiliskipulagstillöguna og setja fram kröfur um breytingar á henni áður en 


hún verður afgreidd. 


2 Athugasemdir vegna málsmeðferðar og skyldu til samráðs 


Lóðarhafar telja þann annmarka vera á skipulagsferlinu að Reykjavíkurborg hafi við gerð 


deiliskipulagstillögunnar ekki gætt að skyldu sinni til samráðs við þá, sem handhafa 


lóðarleiguréttinda á lóðunum Menntavegur 1, L214259, Menntasveigur 1, L214258, 


Menntasveigur 2, L214263, Menntasveigur 4, L214262, Menntasveigur 6, L214261 og 


Menntasveigur 8, L214260, sem deiliskipulagstillagan nær til. Tillagan gerir ráð fyrir breytingum 


á deiliskipulagi sem snerta verulega hagsmuni HR, þar á meðal tilfærslu lóðamarka og nýjar 


kvaðir á lóðum lóðarhafa.  


 


Samkvæmt 3. mgr. 5.2.1. gr. skipulagsreglugerðar nr. 90/2013 bar Reykjavíkurborg að hafa 


samráð við lóðarhafa áður en deiliskipulagstillagan var samþykkt til auglýsingar, enda tekur 


hún til lóða í umráðum lóðarhafa, leggur kvaðir á þær og felur í sér breytingar á stærð og legu 


þeirra. Ekkert samráð var haft við lóðarhafa í aðdraganda auglýsingar umræddrar 


deiliskipulagstillögu og var þeim ekki tilkynnt um fyrirhugaða auglýsingu hennar. Af þeim 

sökum fengu lóðarhafar ekki tækifæri til að koma sjónarmiðum sínum á framfæri áður en 


tillagan var auglýst. Hefur því láðst að taka tillit til margra lykilþátta við gerð 


deiliskipulagstillögunnar og á enn eftir að leysa úr mörgum atriðum sem varða skipulag lóða 


HR, svo sem hvernig koma eigi til móts við þarfir HR á bílastæðum við háskólann. 


 


Auk framangreinds ber að líta til þess að samkomulag hefur verið í gildi milli HR og 


Reykjavíkurborgar frá árinu 2005 um uppbyggingu háskólasvæðisins (fskj. 1). Í því 


samkomulagi var HR tryggð sjálfstæð nýting á u.þ.b. 6,2 ha svæði undir starfsemi sína og 


kveðið á um samráðsskyldu borgarinnar gagnvart HR um allar meiriháttar breytingar á 


skipulagi svæðisins, sbr. 2.3 gr. samkomulagsins. Lóðarhafar hafa því ekki fengið skýr svör frá 


Reykjavíkurborg um hvort og hvernig fyrirhugaðar deiliskipulagsbreytingar, sem fela m.a. í sér 


skerðingu á lóðum HR og íþyngjandi kvaðir um framkvæmdakostnað og þjónustu, samrýmist 


þessum samningsbundnu réttindum lóðarhafa.  


 


Með hliðsjón af framangreindu er ljóst að Reykjavíkurborg hefur hvorki virt lögbundna né 


samningsbundna skyldu sína til samráðs við lóðarhafa. Leggja lóðarhafar ríka áherslu á að 


borgaryfirvöld virði framgreinda samráðsskyldu og geri breytingar á deiliskipulagstillögunni í 


samræmi við þau andmæli HR sem fram koma í bréfi þessu, svo að umrædd 


deiliskipulagsbreyting brjóti ekki í bága við réttindi skólans. 


 


3 Andmæli við efni deiliskipulagstillögunnar 


3.1 Bílastæði og gjaldskylda 


Deiliskipulagstillagan gerir ráð fyrir verulegri breytingu á bílastæðaaðstöðu HR, sem mun hafa 


neikvæð áhrif á aðgengi að háskólanum. Samkvæmt fyrirliggjandi deiliskipulagstillögu stendur 


HR frammi fyrir því að missa samtals um 250–300 bílastæði strax við upphaf framkvæmda við 


Borgarlínu, sem eru áætlaðar í febrúar 2026. Þar af munu hverfa um 160 bráðabirgðastæði á 


svæði 1b sem nú nýtast einkum nemendum við háskólann, 55 starfsmannastæði sem víkja 


þurfa fyrir nýrri akstursleið, um 50 stæði við rafhleðslusvæði og að auki 15 til 20 bílastæði sem 


tapast munu vegna nýs aðkomusvæðis við aðalinngang HR. Þessi umtalsverða fækkun 


bílastæða mun skerða aðgengi starfsfólks, nemenda og gesta að háskólanum til muna. 


 


Þá er ljóst að 1. lota Borgarlínunnar verður ekki kláruð fyrr en árið 2029, þegar brú yfir Fossvog 


hefur verið tekin í notkun. Því mun myndast að lágmarki þriggja ára tímabil, frá 2026 til 2029, 


þar sem aðgengi að HR með almenningssamgöngum verður verulega takmarkað á sama tíma 


og núverandi bílastæðaaðstaða háskólans hefur verið skert án mótvægisaðgerða. Lóðarhafar 


telja umrædda skerðingu á aðgengi að HR á næstu árum óásættanlega og krefjast þess að 


gripið verði til aðgerða sem tryggi aðgengi að háskólanum á meðan skipt er um samgöngukerfi. 


 


Þess er óskað að deiliskipulagstillagan verði endurskoðuð á þann hátt að öll þau bílastæði 


sem tapast vegna framkvæmdanna verði annaðhvort endurunnin á svæðinu eða tímabundið 


bætt upp á framkvæmdatímanum. Sem dæmi um mögulega lausn mætti nýta nyrsta hluta 


svæðis 1b (Menntasveigur 1) undir tímabundin bílastæði, á meðan jarðvegsvinna og önnur 


uppbygging stendur yfir á svæðinu. Væri það jafnframt í samræmi við þær áætlanir sem fram 


koma á bls. 15 í greinargerðinni sem fylgdi deiliskipulagstillögunni um að bílastæði verði að 


mestu leyti staðsett á svæði 1b. Er því farið fram á að framangreind lausn á bílastæðavanda 


verði lögð til grundvallar í deiliskipulaginu enda mikilvægt fyrir háskólasamfélag HR að 


aðgangur nemenda, starfsfólks og annarra að háskólanum sé ekki raskaður um of. 

Í þessu samhengi er rétt að minna á að í gildandi deiliskipulagi fyrir Háskólann í Reykjavík, 


svæði 1a og 1b, sem var samþykkt af borgarstjórn 14. júní 2007 var gert ráð fyrir byggingu 


bílastæðahúss á svæðinu til framtíðar (fskj. 2). Í deiliskipulagstillögunni er hins vegar ekki 


nefndur möguleiki á slíku bílastæðahúsi. Lóðarhafar óska því eftir skýrum svörum frá 


Reykjavíkurborg við því hvort og hvenær stefnt sé að uppbyggingu slíks húss í samræmi við 


núgildandi skipulag, enda væri það kjörin langtímalausn til að mæta bílastæðaþörf svæðisins 


og draga úr þörf fyrir yfirborðsstæðum. 


 


Samkvæmt deiliskipulagstillögunni er til viðbótar gert ráð fyrir nýrri stefnu um bílastæðanotkun, 


þar sem öll bílastæði innan svæðisins verði gerð gjaldskyld um leið og Borgarlína hefur akstur 


um svæðið. Lóðarhafar gera athugasemd við þessa fyrirætlan, þar sem hún gengur þvert á 


forsendur og ákvæði samkomulags HR og Reykjavíkurborgar frá árinu 2005 (fskj. 1). Í því 


samkomulagi er kveðið á um að Reykjavíkurborg skuli kosta allt að 1.200 bílastæði fyrir 


starfsemi HR og að HR skuli hafa forgang að þeim stæðum, sbr. 5.3 gr. samkomulagsins. Þetta 


samningsbundna fyrirkomulag endurspeglaði mikilvægi þess að tryggja næg bílastæði fyrir 


nemendur og starfsfólk háskólans án aukins kostnaðar fyrir þá.  


 


Verði öll bílastæði við háskólann gerð gjaldskyld mun það augljóslega rýra þau réttindi sem 


HR voru tryggð með framangreindu samkomulagi við Reykjavíkurborg. Lóðarhafar telja 


nauðsynlegt að borgaryfirvöld taki fullt tillit til þessa. Að minnsta kosti þarf að útfæra einhverja 


forgangs- eða afsláttarleið fyrir nemendur og starfsmenn HR ef hefja á gjaldtöku fyrir bílastæði 


við háskólann, þannig að forðast megi að fólk leiti í auknum mæli út fyrir svæðið með bíla sína, 


t.d. í nálæg íbúðahverfi eða á óviðeigandi svæði. Þá þarf að tryggja að áfram verði til staðar 


sá heildarfjöldi bílastæða sem HR og Reykjavíkurborg hafa samið um, þ.e. allt að 1.200, jafnvel 


þótt hugsanlegt sé að samnýta þurfi bílastæði með öðrum aðilum. Lóðarhafar áskilja sér fullan 


rétt til að halda fram forgangsrétti sínum að bílastæðum á svæðinu í samræmi við 


samkomulagið frá 2005 og gera kröfu um að deiliskipulagið taki skýrt mið af því. 


 


3.2 Hjólastæði 


Lóðarhafar gera enn fremur athugasemd við það að í deiliskipulagstillögunni sé gerð afar 


íþyngjandi krafa um fjölgun hjólastæða á svæðinu. Samkvæmt tillögunni skulu að lágmarki 


1.900 hjólastæði vera fyrir hendi innan deiliskipulagssvæðisins, þar af 590 í læstum rýmum og 


655 yfirbyggð. Miðað er við að þessum stæðum verði fjölgað í áföngum samhliða uppbyggingu 


á svæði 1a og 1b og stækkun háskólans. Gera má ráð fyrir að um 1.310 hjólastæði af þessum 


1.900 muni tilheyra HR, miðað við hlutfall byggingarmagns á lóð HR af heildarbyggingarmagni 


svæðisins. 


 


Lóðarhafar styðja almennt markmið borgarinnar um að auðvelda hjólreiðar, en finna verður 


sanngjarnt jafnvægi í þessum efnum. Því vekur athygli að ofangreindar tölur virðast teknar upp 


úr samgöngumati frá 2021 án frekari greiningar eða aðlögunar. Ekki liggja fyrir upplýsingar um 


raunverulega þörf fyrir þennan fjölda af hjólastæðum við HR, né upplýsingar um hvort 


núverandi hjólastæði séu fullnýtt.  Vísa má til ferðavenjukönnunar frá árinu 2019 þar sem fram 


kemur að einungis verulegur minnihluti fólks notar reiðhjól sem sinn aðal ferðamáta: 

Af reynslu HR að dæma síðastliðin ár þá hefur ofangreind tölfræði ekki breyst til muna. 


Lóðarhafar telja því óeðlilegt að slíkar íþyngjandi kvaðir séu settar í deiliskipulag án trausts 


rökstuðnings um notkun og nauðsyn. 


 


Þá gerir deiliskipulagstillagan ráð fyrir að hjólastæði skuli öll vera innan lóðar og byggingarreita 


HR. Það þýðir að koma þarf fyrir hundruðum nýrra hjólastæða og geymslna á þegar 


þéttskipaðri lóð HR, annaðhvort inni í núverandi húsum eða með nýjum mannvirkjum á lóðinni. 


Slíkt mun óhjákvæmilega taka rými frá annarri starfsemi eða framtíðaruppbyggingu á lóðinni. 


Hvert hjólastæði í yfirbyggðum hjólaskýlum krefst að jafnaði 2–2,5 fm rýmis og leiðir það til 


íþyngjandi skilyrða um byggingarmagn og skipulag á lóðinni. Ljóst er að verulegur kostnaður 


fylgir því að reisa yfirbyggð hjólaskýli og læstar hjólageymslur í þessum mæli, auk rekstrar- og 


viðhaldskostnaðar til framtíðar. Engar upplýsingar er að finna í skipulagstillögunni um hvernig 


þessum kostnaði verði skipt eða hver beri ábyrgð á uppsetningu, rekstri og eftirliti með þessum 


mannvirkjum. 


 


Lóðarhafar leggja því mikla áherslu á að kröfur deiliskipulagstillögunnar um fjölda hjólastæða 


verði endurskoðaðar í samræmi við raunþörf og að tryggð verði skynsamleg útfærsla sem 


þjónar bæði hjólreiðafólki og háskólanum án óþarfa íþyngingar. Jafnframt óskar HR eftir 


skýrum svörum um það hver muni bera kostnaðinn af uppsetningu og rekstri hjólaskýla og 


hjólageymslna samkvæmt tillögunni. Að mati lóðarhafa er rétt að Reykjavíkurborg, sem ákvað 


umræddar kröfur, standi straum af kostnaðinum. 


 


3.3 Breytt aðkoma og innri flæði svæðanna 


Deiliskipulagstillagan felur í sér umtalsverðar breytingar á aðkomu að háskólasvæðinu og innra 


fyrirkomulagi umferðar um lóð HR. Samkvæmt skipulagsuppdrætti mun núverandi 


aðkomuvegur að háskólalóðinni færast og breyta um legu til austurs. Nýja akstursleiðin mun 


liggja í gegnum svæði sem nú er að mestu bílastæði norðan við háskólabygginguna, meðfram 


fyrirhuguðu hjólageymsluhúsi og rafhleðslusvæði, og tengjast svo hinu upphaflega hringtorgi 


við aðalinngang HR. Hringtorgið sjálft við anddyri HR mun áfram vera til staðar, en umhverfi 


þess og aðkoma að því verður gjörbreytt. 


 


Lóðarhafar hafa áhyggjur af því að ofangreindar breytingar geti verulega raskað innra flæði 


bílaumferðar og aðkomu að byggingum HR. Sérstaklega má nefna að öll starfsmannastæði 







 


Blaðsíða 5 af 8 


sem nú eru á afmörkuðu bílastæði við enda Menntavegar munu hverfa samkvæmt 


deiliskipulagstillögunni og núverandi tenging bílastæða við Menntaveg/Nauthólsveg mun 


breytast varanlega. Einnig mun malarstæðið sem nú er nyrst á lóð HR, og nýtist sem 


viðbótarbílastæði, hverfa þegar akstursleið Borgarlínu tekur yfir það svæði. Breyttri legu 


aðkomuvegar að HR fylgja því bæði tímabundnar og varanlegar lokanir á hluta núverandi 


aðkomusvæða. Leysa þarf úr því hvernig þessar breytingar verða útfærðar án þess að draga 


úr umferðaröryggi eða þjónustu. Til að mynda þarf að koma fyrir nýjum starfsmannastæðum 


annars staðar á lóðinni sem komi í stað þeirra sem hverfa, og huga þarf að því að aðföng og 


þjónustubílar hafi greiða leið inn á lóðina og að byggingum HR eins og nú er. 


 


Lóðarhafar krefjast þess að Reykjavíkurborg leggi fram skýrar lausnir varðandi nýja akstursleið 


og umferðarskipulag á lóð HR áður en deiliskipulagið verður samþykkt. Í þeim lausnum þarf 


að koma fram hvernig aðkomu neyðaraksturs, vörudreifingar og annarrar nauðsynlegrar 


umferðar að byggingum HR verði háttað eftir breytingarnar. Einnig þarf að útfæra betur hvernig 


aðgangi að lóðinni verði stjórnað þannig að tryggt verði öryggi og aðgengi eingöngu fyrir 


heimilaða umferð um einkalóð HR. Afar mikilvægt er að lóðarhafar komi að skipulagningu 


þessara þátta, enda þekkja þeir best þarfir háskólans. 


 
3.4 Tímalína Borgarlínunnar og áhrif á rekstur HR 


Borgarlínustöð við HR er mikilvæg framkvæmd sem lóðarhafar styðja í grundvallaratriðum, 


enda getur hún bætt almenningssamgöngur að háskólanum til lengri tíma. Hins vegar vekur 


athygli að samkvæmt fyrirliggjandi áætlunum verður stofnleið 1. lotu Borgarlínunnar ekki komin 


í fullan rekstur fyrr en árið 2029 þegar fyrirhuguð Fossvogsbrú verður reist og tengir leiðina yfir 


í Kópavog. Framkvæmdir við Borgarlínu munu hins vegar hefjast mun fyrr, líklega þegar á fyrri 


hluta árs 2026, með tilheyrandi raski og lokunum í kringum HR. Það mun því, eins og áður 


segir, líða a.m.k. þrjú ár þar sem háskólinn býr við þær takmarkanir að hafa fórnað stórum 


hluta af bílastæðum sínum og þolað umfangsmiklar framkvæmdir við lóðamörkin, án þess að 


njóta ávinningsins af starfandi borgarlínukerfi. Lóðarhafar gera því athugasemdir við að 


greinargerðin sem fylgir deiliskipulagstillögunni er þögul um lausnir fyrir þetta tímabil og tekur 


ekki mið af þeim áhrifum sem skerðingar á þessu tímabili hafa á rekstur HR. 


 


Lóðarhafar leggja áherslu á að HR fái aðkomu að hönnun Borgarlínustöðvarinnar og 


nærliggjandi torgsvæðis, þar sem fyrirhuguð staðsetning stöðvarinnar liggur og fer í raun inn á 


lóð HR. Mikilvægt er að hagsmunir skólasamfélagsins séu hafðir að leiðarljósi við slíka 


skipulagningu, enda sýnir reynsla erlendra háskóla að samráð í slíkum málum skiptir máli. HR 


áformar uppbyggingu nýrrar kennslubyggingar B7, gönguleiða og torgsvæðis á þessum hluta 


lóðarinnar og nauðsynlegt er að sú þróun verði samræmd hönnun Borgarlínustöðvarinnar. Þá 


þarf að tryggja greiðar tengingar fyrir hjólandi og gangandi vegfarendur inn á lóðina og að 


aðkoma ökutækja að kjallara HR, t.d. vegna vöruafgreiðslu, haldist opin. 


 


Lóðarhafar óska jafnframt upplýsinga um hvernig aðkomu HR að hönnun og 


framkvæmdaáætlun Borgarlínustöðvarinnar verði háttað. Þá er þess krafist að gerð verði skýrt 


samkomulag milli HR og Reykjavíkurborgar um skiptingu kostnaðar við framkvæmdir á 


torgsvæðinu sem fram kemur á bls. 19 í greinargerð deiliskipulagstillögunnar. Ljóst er að 


Borgarlínutorgið mun þjóna bæði tilgangi almannarýmis og styðja við starfsemi HR. Því þarf 


að tryggja jafnræði og sanngirni í kostnaðarskiptingu og rekstri mannvirkjanna á svæðinu. 

Lóðarhafar benda loks á að Borgarlínan, sem og framkvæmdir við hana, munu óhjákvæmilega 


valda auknum hávaða og umferðarmengun í grennd við HR, bæði á framkvæmdatíma og síðar 


þegar rekstur hefst. Núverandi byggingar háskólans voru ekki hannaðar með slíkt 


samgöngumannvirki í huga við lóðarmörkin og því er brýnt að mótvægisaðgerðir verði 


skilgreindar nánar. Gæta þarf að hljóðvist í nágrenninu, meðal annars með mögulegri 


uppsetningu hljóðmana eða endurbótum á gluggum. Slíkar aðgerðir eru í samræmi við kröfur 


skipulagsreglugerðar um að tryggja að áhrif framkvæmda samræmist kröfum annarra laga, 


svo sem hvað varðar hávaða. Þetta atriði verður að fá fullnægjandi umfjöllun af hálfu 


Reykjavíkurborgar áður en deiliskipulagsbreytingin verður samþykkt. 


 


3.5 Byggingarreitir og áhrif á uppbyggingu HR 


Í deiliskipulagstillögunni eru lagðar til breytingar á byggingarreitum á svæði 1a og 1b, þar sem 


sumir reitir hafa verið færðir til, minnkaðir eða endurmerktir frá gildandi deiliskipulagi HR. 


Lóðarhafar benda sérstaklega á að byggingarreitir á lóðum Nauthólsvegar 85 og 87, þar sem 


stúdentaíbúðir eru fyrirhugaðar, virðast skerðast vegna fyrirhugaðrar Borgarlínu og tilheyrandi 


gangstétta. Þá gæti einnig reitur Nauthólsvegar 89, suðvestan við Háskólagarða, orðið þrengri 


en upphaflega var áætlað, ef landrými þarf að víkja fyrir Borgarlínu og tengdum mannvirkjum. 


 


Lóðarhafar gera athugasemd við þessa mögulegu skerðingu á byggingarétti þeirra. HR hefur 


þegar skipulagt uppbyggingu á þessum reitum í samræmi við eldra deiliskipulag, meðal annars 


nýja stúdentaíbúðabyggingu á reit Nauthólsvegar 89, og er því óásættanlegt ef fækka á 


íbúðaeiningum eða breyta hönnun vegna tilfærslu skipulagsmarka. Lóðarhafar krefjast þess 


að HR haldi óskertum byggingarrétti sínum á lóðunum þrátt fyrir breytingar sem leiða af 


fyrirhugaðri veglínu Borgarlínu. 


 


Jafnframt vekja lóðarhafar athygli á að framsetning á byggingarmagni í töflu á bls. 13 í 


greinargerð deiliskipulagstillögunnar er afar óskýr. Þannig kemur ekki nægilega skýrt fram hvar 


og hvernig aukið byggingarmagn kemur til, þ.e. hvort það sé ofan- eða neðanjarðar. Slíkur 


skortur á nákvæmni dregur úr gagnsæi og gerir HR erfitt um vik að meta raunveruleg áhrif 


skipulagsins á þróunarmöguleika háskólans. Nauðsynlegt er að þessi atriði verði skýrð nánar 


og útfærð áður en skipulagstillagan verður samþykkt. 


 


Lóðarhafar leggja loks megináherslu á að skipulagsbreytingarnar hamli ekki framtíðarvexti og 


þróun HR. Háskólinn hefur skýra framtíðarsýn um stækkun og eflingu starfsemi sinnar á 


svæðinu, í takt við vaxandi fjölda nemenda og nýjar þarfir atvinnulífsins. Deiliskipulagstillagan 


verður að taka mið af því og ekki setja skorður við nauðsynlegri uppbyggingu. Er því óskað 


staðfestingar á því að HR geti, þrátt fyrir breytingar þær sem tillagan kveður á um, nýtt lóð sína 


og byggingarreitina að fullu til samræmis við langtímaáætlanir skólans, að teknu tilliti til þeirra 


breytinga sem samkomulag kann að nást um vegna Borgarlínu. 


 


Þá er vakin athygli á að í fyrirliggjandi deiliskipulagstillögu er ekki fjallað um svæði 2 samkvæmt 


gildandi deiliskipulagi Háskólans í Reykjavík við Hlíðarfót (fskj. 2). Svæði 2 samkvæmt gildandi 


deiliskipulagi er ætlað til framtíðar fyrir starfsemi HR og byggir á samningi Reykjavíkurborgar 


við HR, dags. 13. febrúar 2007 (fskj. 3). Gæta þarf að því svæði við framtíðaruppbyggingu og 


skipulagningu svæðisins. 

3.6 Rekstraráhætta og óvissuþættir 


Lóðarhafar vilja í lokin ítreka að fyrirhugaðar framkvæmdir og skipulagsbreytingar hafa í för 


með sér umtalsverða rekstraráhættu fyrir HR. Á næstu árum má gera ráð fyrir mikilli röskun á 


umferð um og við lóð HR, lokunum gatna og svæða, tilfærslu aðkomuleiða, fækkun bílastæða 


og öðrum truflunum sem óhjákvæmilega munu hafa bein áhrif á daglegan rekstur 


skólastarfsins. Háskólinn er alfarið staðsettur á umræddu svæði og hefur takmarkaða 


möguleika til að flytja starfsemi sína annað á framkvæmdatímanum.  


 


Til að mynda er fyrirséð að aðgengi að lóðinni á einkabíl verði mun erfiðara en áður. Þá er enn 


óljóst hvernig aðkoma aðfanga og þjónustubíla að háskólanum verður tryggð í framkvæmd, 


sem gæti snert allt frá mötuneyti skólans til tækja og búnaðar fyrir kennslu. Jafnframt eru kynnt 


ný viðmið um fjölda og fyrirkomulag bíla- og hjólastæða án þess að fyrir liggi heildstæð 


framkvæmdaráætlun um hvernig þessum breytingum verður komið í framkvæmd og hvernig 


aðlögun að breyttu umhverfi skólans verði fjármögnuð. Allt þetta skapar óvissu í rekstrinum 


sem nauðsynlegt er að lágmarka. 


 


Lóðarhafar leggja því til að Reykjavíkurborg og forsvarsmenn Borgarlínu framkvæmi, í samráði 


við HR, sérstakt áhættumat um yfirvofandi framkvæmdir á háskólasvæðinu. Í því mati verði 


skilgreindir helstu áhættuþættir fyrir starfsemi skólans og mótvægisaðgerðir við þá. Slík áætlun 


myndi auka gagnsæi og traust til muna og auðvelda öllum hagsmunaaðilum að skipuleggja 


starfsemi sína á komandi árum. 


 


***** 


Samkvæmt öllu framangreindu er þess óskað að Reykjavíkurborg endurskoði umrædda 


deiliskipulagstillögu fyrir Borgarlínu á svæði Háskólans í Reykjavík, svæði 1a og 1b, með tilliti 


til þeirra athugasemda og andmæla lóðarhafa, sem fram koma í bréfi þessu, og taki 


framangreindar kröfur lóðarhafa til greina. Þá er þess óskað að Reykjavíkurborg vinni 


breytingar á deiliskipulagstillögunni í samráði við HR. Eru slíkir annmarkar á tillögunni í 


núverandi horfi, bæði að formi og efni, að ógildingu varðar, verði kröfur lóðarhafa ekki teknar 


til greina. 


 


Áskilinn er allur réttur til að krefjast skaðabóta úr hendi Reykjavíkurborgar vegna umræddrar 


breytingar á deiliskipulagi vegna Borgarlínu á svæði Háskólans í Reykjavík, hafi gildistaka þess 


í för með sér skerðingu á eignarréttindum lóðarhafa eða valdi þeim tjóni að öðru leyti. 


 


Þá er áskilinn réttur til að koma að frekari athugasemdum og andmælum á síðari stigum eftir 


því sem tilefni kann að gefast til. Einnig er áskilinn réttur til að setja fram tillögur að úrbótum á 


deiliskipulaginu að auglýsingatíma loknum. 


 


Virðingarfyllst, 


f.h. Háskólans í Reykjavík ehf. og Grunnstoðar ehf.  


 


 


___________________________ 


Óskar Sigurðsson hrl. 

1. Samkomulag HR og Reykjavíkurborgar, dags. 16. september 2005. 


2. Gildandi deiliskipulag Háskólans í Reykjavík við Hlíðarfót. 


3. Samkomulag HR og Reykjavíkurborgar, dags. 13. febrúar 2007. 


 


 


 


 


 























































































































































































Outlook


FS: HR og Borgarlína


From Jóhann Gunnar Stefánsson <johannst@ru.is>
Date Tue 11/4/2025 10:42 AM
To Óskar Sigurðsson <oskar@lex.is>
Cc Jón Haukur Arnarson <jonar@ru.is>


TU
 
Kveðja / Regards


 


Jóhann Gunnar Stefánsson
-
Forstöðumaður fasteigna & nýframkvæmda HR
Director of Properties & New Developments of RU
 
Frá: Sólveig Sigurðardóttir <solveig.sigurdardottir@reykjavik.is>
Sent: 04 November 2025 10:42
Til: Jóhann Gunnar Stefánsson <johannst@ru.is>
Efni: RE: HR og Borgarlína
 
Sæll Jóhann
 
Takk fyrir póstinn og fyrir símtalið áðan.
 
Erindið er móttekið en eins og ég nefndi símleiðis má búast við því að það taki nokkrar vikur að svara
því vegna anna.
 
 
Kveðja,
 


Sólveig Sigurðardóttir
arkitekt FAÍ / verkefnastjóri


Sími: +354 411-1111


Skrifstofa skipulagsfulltrúa


Umhverfis- og skipulagssvið Reykjavíkurborgar


Borgartúni 12–14


105 Reykjavík
Reglur um trúnað í tölvupóstsamskiptum: www.reykjavik.is/trunadur


 
 
From: Jóhann Gunnar Stefánsson <johannst@ru.is>
Sent: miðvikudagur, 29. október 2025 12:16
To: Sólveig Sigurðardóttir <solveig.sigurdardottir@reykjavik.is>
Subject: HR og Borgarlína
 
Sæl Sólveig,
 
Á fundi borgarráðs nr. 5798, var samþykkt breytingartillaga á deiliskipulagi vegna borgarlínu á
svæðum 1a og 1b. HR vill af því tilefni koma á framfæri eftirfarandi athugasemdum við svör
skipulagsfulltrúa sem okkur bárust



https://www.reykjavik.is/trunadur

mailto:johannst@ru.is

mailto:solveig.sigurdardottir@reykjavik.is





 
Að mati HR var ekki svarað nægilega skýrt og efnislega þeim sjónarmiðum sem fram komu í
athugasemdum LEX fyrir hönd HR, dags. 22. júlí 2025.
 
Í fyrsta lagi teljum við að ekki hafi verið tekin nægilega efnisleg afstaða til þeirra sjónarmiða sem HR
setti fram varðandi bílastæði og hjólastæði. Í athugasemdum HR, frá 22/7 s.l. voru settar fram nokkuð
skýrar áhyggjur af umfangi þeirra breytinga sem tillagan hefði í för með sér. Sérstaklega var bent á
að þær forsendur sem lagðar eru til grundvallar um aukna notkun hjóla og almenningssamgangna
væru ekki raunhæfar í ljósi reynslu HR. Var einnig vísað til samkomulags HR og Reykjavíkurborgar
frá árinu 2005, sem fylgdi athugasemdunum, en skipulagsfulltrúi tók enga afstöðu til þess eða þeirra
skuldbindinga sem Reykjavíkurborg tók á sig samkvæmt því. Þá fannst okkur skorta skýra umfjöllun
um ábyrgð, uppsetningu, gerð og rekstur á hjólageymslum í því umfangi sem tillagan gerir ráð fyrir.
Þrátt fyrir þessar ábendingar lét skipulagsfulltrúi sér nægja að vísa einungis til samgöngumats sem
unnið var árið 2021, án þess að taka efnislega afstöðu til framangreindra athugasemda.
 
Þá er ekki minnst á þær athugasemdir sem bárust vegna varanlegra breytinga sem tillagan hefur í för
með sér á aðkomu og innra flæði svæðisins. Í athugasemdum HR kom fram að háskólinn hefði
áhyggjur af því hvernig fyrirhuguð lega borgarlínu myndi hafa áhrif á aðkomu að byggingum og flæði
bílaumferðar innan svæðisins. Þar kom m.a. fram að öll starfsmannastæði myndu hverfa vegna
nýrrar legu línunnar, með tilheyrandi röskun á starfsemi HR. Engin efnisleg umfjöllun var um þessi
atriði í svörum skipulagsfulltrúa.
 
Þar að auki má nefna önnur atriði í athugasemdunum eins og tímalínu borgarlínu og áhrif á rekstur
HR, áhrif á uppbyggingu HR, og loks rekstraráhættur og óvissuþættir. Í svörum skipulagsfulltrúa var
þessum atriðum hins vegar aðeins svarað með almennum hætti, þar sem vísað var til þess að HR
fengi tækifæri til að koma að málinu síðar. Þó við í HR höfum trú á því að slíkt samráð muni eiga sér
stað, vekur meðferð á framkomnum athugasemdum vissar efasemdir um að sjónarmið skólans muni
hljóta nægilegan hljómgrunn við áframhaldandi samráð.
 
Það er von okkar í HR að unnt verði að eiga farsælt samstarf og samráð um fyrirhugaðar breytingar.
HR vill jafnframt vísa til samvinnuverkefnis HR og Reykjavíkurborgar sem heppilegs vettvangs til að
ræða þessi mál nánar, líkt og skipulagsfulltrúi vísar sjálfur til. Teljum við eðlilegt að það samstarf verði
virkjað enn frekar, þannig að tryggt verði að sjónarmið HR fái fullnægjandi meðferð og viðbrögð við
áframhaldandi skipulagsvinnu á svæðinu.
 
Ég óska eftir því að Reykjavíkurborg taki afstöðu til framangreindra atriða og svari okkur við fyrsta
tækifæri.
 
 
Mér þætti vænt um að þú staðfestið móttöku þessa erindis.
 
 


Bestu kveðjur / Best regards
 


Jóhann Gunnar Stefánsson
Forstöðumaður fasteigna & nýframkvæmda
Director of Properties & New Developments
Póstfang / E-mail: johannst@ru.is


Háskólinn í Reykjavík  |  Reykjavik University
Menntavegur 1  |  102 Reykjavík  |  Iceland
Sími/Tel: +354 599 6200
www.hr.is

Reykjavík, 30. september 2025 
SN220056 (SS) 


 
 


Háskólinn í Reykjavík 
Breyting á deiliskipulagi vegna svæðis 1a og 1b 
 
 
Athugasemdir og svör 
 
Að lokinni auglýsingu er lögð fram að nýju tillaga að breytingu deiliskipulags Háskólans í 
Reykjavík vegna legu borgarlínu í gegnum svæðið og frekari uppbyggingar við háskólann, 
samkvæmt uppdrætti og greinargerð Arkís arkitekta dags. þann 6. maí 2025. Einnig er lagt fram 
samgöngumat VSÓ ráðgjafar, dags. febrúar 2021. 
 


     
AR 2040       Deiliskipulagstillaga  Loftmynd 
 
Tillagan var auglýst frá 11. júní 2025 til og með 23. júlí 2025. Athugasemdir og umsagnir bárust 
frá eftirtöldum aðilum: 
 


 Heilbrigðiseftirlit Reykjavíkur 


 Veitur 
 LEX f.h. Grunnstoða og Háskólans í Reykjavík 


       
 
 


Samantekt athugasemda 
 
Athugasemdir Heilbrigðiseftirlits Reykjavíkur 


 
HER bendir á að olíumengun hafi komið í ljós við uppbyggingu háskólans og bendir á að kanna 
þurfi vel og meta hvort þörf sé á frekari jarðvegsrannsóknum á röskuðum svæðum. Eins þurfi að 
kanna ástand á jarðvegi á þeim svæðum sem stendur til að raska skv. tillögunni. Jarðvegur þurfi 
að uppfylla skilyrði í reglugerð nr. 1400/2020 um mengaðan jarðveg. 







 


 


 


 
Svar skipulagsfulltrúa 
Tekið hefur verður tillit til þessara athugasemda og greinargerð uppfærð. Eftirfarandi kafla hefur 
verið bætt við skilmála: 


 
1.2.5 Mengun í jarðvegi 
Við uppbyggingu háskólasvæðisins kom í ljós talsverð olíumengun á svæðinu 
og var mengaður jarðvegur fluttur í burtu til meðhöndlunar annarsstaðar. Kanna 
þarf hversu umfangsmikil jarðvegsskipti voru á svæðinu og meta hvort þörf sé 
á frekari jarðvegsrannsóknum á röskuðum svæðum. Eins þarf að kanna hvort 
mengun sé til staðar á þeim svæðum sem stendur til að raska skv. tillögunni. 
Jarðvegur þarf að uppfylla skilyrði í reglugerð nr. 1400/2020 um mengaðan 
jarðveg. 


 
 
Athugasemdir Veitna 
 
Veitur leggja áherslu á að lagnaleiðir verði sýnilegar og skýrt skilgreindar í deiliskipulaginu og að 
kvaðir fyrir þær verði sýndar á uppdráttum. Tryggja þurfi að veitukerfi geti þjónað framtíðarþörfum 
svæðisins án óþarfa raskana eða tafar og mikilvægt sé að veitur og innviðir séu í samræmi við 
þróun svæðisins. Veitur telja þörf á að gert sé ráð fyrir nýrri dreifistöð til að anna aukinni eftirspurn 
eftir rafmagni á svæðinu.  
 
Veitur þakka fyrir gott samráð við Borgarlínuteymið og leggja ríka áherslu á áframhaldandi gott 
samstarf við hönnun og útfærslu verkefnisins. 
 
 
Svar skipulagsfulltrúa 
Skipulagsfulltrúi hefur átt samtal við Veitur um ábendingarnar og í kjölfarið hafa gögn verið 
lagfærð. Skilmálakafli 2.8 Veitur hefur verið uppfærður og skerpt á skilmálum er varða lagnir og 
dreifistöðvar. 
Leiðbeinandi staðsetning dreifistöðvar hefur verið merkt inn á uppdrátt og sömuleiðis 6 m breið 
kvöð fyrir lagnir í stígum vestan Nauthólsvegar, í samræmi við ósk frá Veitum. Þá er mikilvægt að 
útfærsla dreifistöðvar innan byggingar sé unnin í nánu samráði við bæði lóðarhafa og Veitur og 
vísað er í Handbók um dreifistöðvar í byggingum annarra. 
 
 
Athugasemdir LEX f.h. Grunnstoða og Háskólans í Reykjavík 
 
LEX f.h. Grunnstoða og Háskólans í Reykjavík setur fram athugasemdir við tillöguna í nokkrum 
liðum. Gerð er athugasemd vegna málsmeðferðar og skyldu til samráðs þar sem samráð hafi 
skort í aðdraganda auglýsingar tillögunnar. Efnislegar athugasemdir fjalla í megindráttum um 
samgöngumál á svæðinu, aðgengismál, rask og rekstraráhættu á framkvæmdatíma, auk áhrifa á 
uppbyggingu háskólans. 
 
Lóðarhafar taka það fram að borgarlínustöð við HR sé mikilvæg framkvæmd sem þeir styðji í 
grundvallaratriðum, enda geti hún bætt almenningssamgöngur að háskólanum til lengri tíma. 
Stofnleið 1. lotu borgarlínu verði þó ekki komin í fullan rekstur fyrr en eftir nokkur ár og bent er á 
þær áskoranir sem geta komið upp varðandi aðgengi að háskólanum á framkvæmdatíma. Í 







 


 


 


greinargerðinni séu lausnir á þessu ekki ávarpaðar en grípa verði til aðgerða sem tryggi aðgengi 
að háskólanum á meðan skipt er um samgöngukerfi. 
 
Tillagan feli í sér umtalsverðar breytingar á aðkomu að háskólasvæðinu og innra fyrirkomulagi 
umferðar um lóð HR. Núverandi aðkoma bifreiða að skólanum færist til austurs og mun liggja í 
gegnum bílastæðasvæðið. Gera megi ráð fyrir miklu raski á svæðinu næstu árin og þannig 
beinum áhrifum á daglegan rekstur skólastarfsins. Fjöldi bílastæða verði fjarlægður við upphaf 
framkvæmda borgarlínu og tryggja þurfi agengi, umferðaröryggi og þjónustu að skólanum á 
framkvæmdatíma. Lóðarhafar leggja til að Reykjavíkurborg og forsvarsmenn borgarlínu vinni 
sérstakt áhættumat um yfirvofandi framkvæmdir á svæðinu, í samráði við HR, ásamt því að 
skilgreina mótvægisaðgerðir.  
 
Lóðarhafar gera athugasemd við áform um gjaldskyldu bílastæða þegar borgarlínan verður tekin 
í notkun. Þá er gerð athugasemd við þann mikla fjölda hjólastæða sem tillagan gerir ráð fyrir og 
lögð áhersla á að fjöldinn verði endurskoðaður. Hjólastæði innan mannvirkja taki rými frá annarri 
starfsemi. Þó er tekið fram að lóðarhafar styðji almennt markmið Reykjavíkurborgar um að 
auðvelda hjólreiðar.  
 
Lóðarhafar leggja megináherslu á að tillagan hamli ekki framtíðarvexti og þróun HR en skólinn 
hafi skýra framtíðarsýn um stækkun og eflingu starfsemi sinnar á svæðinu. 
Þá sé í tillögunni ekki fjallað um það svæði sem merkt er sem „Svæði 2“ á gildandi uppdrætti. 
 
Lóðarhafar undirstrika mikilvægi þess að samræma alla hönnun sem á sér stað á svæðinu; 
borgarlínustöð, uppbyggingu háskólans o.s.frv. Þá þurfi öll kostnaðarskipting vegna framkvæmda 
að vera skýr. 
 
 
Svar skipulagsfulltrúa 
 
Tillagan hefur verið samvinnuverkefni Reykjavíkurborgar og Háskólans í Reykjavík undanfarin ár 
(2020-2025). Háskólinn hefur átt fulltrúa í starfshóp á öllum vinnslutímanum og hefur samstarf 
verið gott. Í apríl 2025, áður en tillagan var samþykkt til auglýsingar, var hún lögð fyrir fulltrúa HR 
til rýni. Skipulagsfulltrúi hefur farið yfir framangreindar athugasemdir með fulltrúum Háskólans í 
Reykjavík og eru aðilar sammála um mikilvægi þess að eiga áfram gott samtal við uppbyggingu 
og þróun svæðisins.  
 
Annað af tveimur meginmarkmiðum breytingartillögunnar er að skilgreina legu nýrrar borgarlínu í 
gegnum svæðið, auk nýrrar biðstöðvar við torg vestan skólabyggingarinnar. Áhersla er á að 
tryggja flæði borgarlínu og hlutverk hennar sem meginsamgöngumáti á svæðinu. Við þessa 
breytingu eru öll samgöngumál á svæðinu endurskoðuð, hér á meðal fjöldi og fyrirkomulag bíla- 
og hjólastæða. Unnið var samgöngumat fyrir svæðið (VSÓ 2021) og byggir tillagan á þeim 
greiningum sem þar eru gerðar.  
 
Sá fjöldi bílastæða sem þarf að víkja við upphaf framkvæmda gerir það vegna staðsetningar 
bílastæðanna í vegstæði og/eða innan framkvæmdasvæðis borgarlínu og nýs torgs. Önnur 
bílastæði eru óbreytt. Áform um að gjaldskylda verði sett á bílastæði þegar borgarlínan hefur 
akstur um svæðið hafa verið rædd við lóðarhafa í ferlinu og legið fyrir um nokkurt skeið.  
 
Skipulagsfulltrúi tekur undir mikilvægi þess að tryggja aðgengi að svæðinu og skólanum á öllum 
framkvæmdatímanum. Fleiri uppbyggingarverkefni eru í ferli meðfram Nauthólsvegi og mikilvægt 







 


 


 


að samræma tímalínur og kortleggja hjáleiðir. Vinna við samræmingu og lausnir á 
umferðarflæðinu á framkvæmdatíma stendur yfir og hafa fulltrúar HR að sjálfsögðu sæti við borðið 
í því samtali, ásamt öðrum hag- og framkvæmdaaðilum. 
Það samtal hefur þó ekki áhrif á framsetningu þeirrar breytingartillögu sem hér er til umfjöllunar. 
 
Annað af tveimur skilgreindum meginmarkmiðum breytingartillögunnar er að „endurskilgreina 
byggingarheimildir við Háskólann í Reykjavík og styrkja svæðið sem öflugan kjarna fyrir 
háskólastofnanir og tengd þekkingar- og rannsóknarfyrirtæki.“ Byggingarreitir, eins og þeir eru 
settir fram í tillögunni, byggja á óskum HR um stækkun á skólanum og þróun hans til framtíðar. 
Verði breytingar á þeim áformum hvetur skipulagsfulltrúi lóðarhafa til þess að óska eftir samtali 
um þær.  
 
Svæðið sem merkt er sem „Svæði 2“ á gildandi deiliskipulagsuppdrætti er utan marka 
deiliskipulags Háskólans í Reykjavík en innan gildandi deiliskipulags fyrir Reykjavíkurflugvöll. 
 
 


Niðurstaða 
 
Lagt er til að tillagan verði samþykkt eins og hún er sett fram í lagfærðum gögnum Arkís arkitekta 
dags. 6. maí 2025 og síðast breytt 26. september 2025.  
 
Eftirfarandi breytingar hafa verið gerðar á gögnum sbr. framangreint og eru þær listaðar í 
greinargerð: 


 Kafla 1.2.5 um mengun í jarðvegi bætt við greinargerð.   


 Skerpt á framsetningu og skilmálum um staðsetningu og útfærslu dreifistöðva og lagna 
Veitna í kafla 2.8 Veitur og á uppdrætti. 


 
 
Skipulagsfulltrúi Reykjavíkur 








AUGLÝSING


um breytingar á deiliskipulagi í Reykjavíkurborg.


Vogabyggð, svæði 1 – Stefnisvogur 54 – USK25070041.


Í samræmi við skipulagslög nr. 123/2010 samþykkti skipulagsfulltrúi Reykjavíkur, með vísan til heimilda um
embættisafgreiðslur skipulagsfulltrúa í viðauka við samþykkt um stjórn Reykjavíkurborgar, 14. október 2025,
breytingu á deiliskipulagi Vogabyggðar, svæðis 1, vegna lóðarinnar nr. 54 við Stefnisvog. Í breytingunni sem lögð
er til felst að hækka nýtingarhlutfall lóðarinnar, fjölga íbúðum og stækka byggingarreit 6. hæðar. Uppdrættir hafa
hlotið meðferð samkvæmt 1. mgr. 43. gr. og sbr. 3. mgr. 44. gr. skipulagslaga nr. 123/2010. Breytingin öðlast
þegar gildi.


Háskólinn í Reykjavík – breyting vegna borgarlínu og frekari uppbyggingar á svæði 1a og 1b – SN220056.


Í samræmi við skipulagslög nr. 123/2010 samþykkti borgarráð Reykjavíkur, 16. október 2025, breytingu á
deiliskipulagi Háskólans í Reykjavík vegna legu borgarlínu í gegnum svæðið og frekari uppbyggingu við
háskólann. Uppdrættir hafa hlotið meðferð samkvæmt 1. mgr. 43. gr. skipulagslaga nr. 123/2010. Breytingin öðlast
þegar gildi.


Grafarholt, svæði 1 – norðurhluti – Maríubaugur 3 – USK25100302.


Í samræmi við skipulagslög nr. 123/2010 samþykkti skipulagsfulltrúi Reykjavíkur, með vísan til heimilda um
embættisafgreiðslur skipulagsfulltrúa í viðauka við samþykkt um stjórn Reykjavíkurborgar, 21. október 2025,
breytingu á deiliskipulagi Grafarholts, svæðis 1 – norðurhluta vegna lóðarinnar nr. 3 við Maríubaug, leikskólalóð.
Í breytingunni felst að skilgreindur er nýr takmarkaður byggingarreitur með auknu byggingarmagni til að koma
fyrir færanlegum kennslustofum á lóð leikskólans ásamt heimild fyrir öðrum byggingum sem gætu risið fyrir
leikskólann, svo sem hjólaskýli. Uppdrættir hafa hlotið meðferð samkvæmt 2. mgr. 43. gr. og sbr. 3. mgr. 44. gr.
skipulagslaga nr. 123/2010. Breytingin öðlast þegar gildi.


Reitur 1.173.1, Timburhúsareitur – Laugavegur 54B – USK25050441.


Í samræmi við skipulagslög nr. 123/2010 samþykkti skipulagsfulltrúi Reykjavíkur, með vísan til heimilda um
embættisafgreiðslur skipulagsfulltrúa í viðauka við samþykkt um stjórn Reykjavíkurborgar, 28. október 2025,
breytingu á deiliskipulagi reits 1.173.1, timburhúsareits, vegna lóðarinnar nr. 54B við Laugaveg. Í breytingunni
felst stækkun á byggingarreit og hækkun á vegghæð rishæðar ásamt því að heimilt verði að koma fyrir kvistum á
báðum hliðum hússins, svölum á norðurhlið og palli og bíslagi á suðurhlið. Uppdrættir hafa hlotið meðferð
samkvæmt 2. mgr. 43. gr. skipulagslaga nr. 123/2010. Breytingin öðlast þegar gildi.


Reynisvatnsás – Döllugata 1 – USK24120088.


Nr. 1253 14. nóvember 2025







Í samræmi við skipulagslög nr. 123/2010 samþykkti umhverfis- og skipulagsráð Reykjavíkur, með vísan til a-
liðar 1. gr. í viðauka 1.1 um fullnaðarafgreiðslur umhverfis- og skipulagsráðs án staðfestingar borgarráðs, 5.
nóvember 2025, breytingu á deiliskipulagi Reynisvatnsáss vegna lóðarinnar nr. 1 við Döllugötu. Í breytingunni
felst að í stað húsgerðar Ep-Ib verði lóðin skilgreind fyrir húsgerð E-IIb, þ.e. að heimilt verði að reisa einbýlishús
á tveimur hæðum á lóð í stað einbýlishúss á pöllum. Uppdrættir hafa hlotið meðferð samkvæmt 2. mgr. 43. gr.
skipulagslaga nr. 123/2010. Breytingin öðlast þegar gildi.


Skipulagsfulltrúi Reykjavíkur, 14. nóvember 2025.


Brynjar Þór Jónasson.


B deild - Útgáfudagur: 28. nóvember 2025

Úrskurðarnefnd umhverfis- og auðlindamála 


Borgartúni 21, Höfðaborg 


105 Reykjavík 


Reykjavík, 22. desember 2025 


KÆRA 


Til LEX hafa leitað Háskólinn í Reykjavík ehf., kt. 510105-4190 („HR“) og Grunnstoð ehf., kt. 


701211-1030 og falið undirrituðum að kæra ákvörðun Reykjavíkurborgar sem tekin var á fundi 


borgarráðs 16. október 2025 um breytingu á deiliskipulagi vegna borgarlínu og frekari 


uppbyggingar á svæði 1a og 1b, og birt var í B-deild Stjórnartíðinda 28. nóvember 2025, með 


vísan til 52. gr. skipulagslaga nr. 123/2010, sbr. lög nr. 130/2011 um úrskurðarnefnd umhverfis- 


og auðlindamála. 


 


I. KRÖFUGERÐ 


Þess er krafist að hin kærða ákvörðun verði felld úr gildi. 


Þá er þess krafist að úrskurðarnefndin fresti réttaráhrifum hinnar kærðu ákvörðunar. 


 


II. HELSTU MÁLSATVIK OG MÁLSÁSTÆÐUR 


1. Kærandi Grunnstoð ehf. er handhafi lóðarleiguréttinda á lóðunum Menntavegur 1, 


L214259, Menntasveigur 1, L214258, Menntasveigur 2, L214263, Menntasveigur 4, 


L214262, Menntasveigur 6, L214261 og Menntasveigur 8, L214260, sem hin kærða 


deiliskipulagsbreyting nær til. 


2. Með samkomulagi árið 2005 milli kærenda og Reykjavíkurborgar var samið um úthlutun á 


byggingarétti til háskólabyggingar og tengda starfsemi. Var kærendum þar tryggð sjálfstæð 


nýting á u.þ.b. 6,2 ha svæði undir starfsemi sína ásamt öðrum skuldbindingum af hálfu 


Reykjavíkurborgar. Má þar sérstaklega nefna samráðsskyldu Reykjavíkurborgar gagnvart 


kærendum um allar meiriháttar breytingar á skipulagi svæðisins, sbr. 2.3 gr. 


samkomulagsins. Þann 13. febrúar 2007 var svo gerður nýr samningur milli aðilanna þar 


sem samráðsskyldan var áréttuð, sbr. 2.3. gr. þess samkomulags. 


3. Þann 11. júní 2025 auglýsti Reykjavíkurborg tillögu að breytingu á deiliskipulagi HR vegna 


borgarlínu og frekari uppbyggingu á svæði 1a og 1b. Í stuttu máli kvað tillagan á um 


verulegar breytingar á gildandi deiliskipulagi sem felur í sér tilfærslu lóðarmarka og 


byggingareita á lóðum kærenda. Í auglýsingunni kom fram að þeim sem telja sig eiga 


hagsmuna að gæta væri gefinn kostur á að senda inn skriflegar athugasemdir um 


deiliskipulagstillöguna til og með 23. júlí 2025.  


4. Kærandi Grunnstoð ehf. er sem fyrr segir handhafi lóðarleiguréttinda sem deiliskipulagið 


varðar og fer HR þar með viðamikla starfsemi. Af þeim sökum er óumdeilt að kærendur 


eigi ríkra hagsmuna að gæta af því hvernig skipulagningu og nýtingu svæðisins er háttað. 


Horfa verður til þess að skipulagslög nr. 123/2010 áskilja að samráð sé haft við 


hagsmunaaðila við gerð skipulagsáætlana þannig að þeim sé gefið tækifæri til að hafa áhrif 


á ákvörðun stjórnvalda við gerð slíkra áætlana, sbr. c- og d-lið 1. gr. laganna. Það samráð 


fer fyrst og fremst fram á grundvelli málsmeðferðarreglna sem mælt er fyrir um í 


skipulagslögum. 

5. Jafnframt verður að líta til þess að í 1. mgr. í gr. 5.2.1. skipulagsreglugerðar nr. 90/2013 


segir að við gerð deiliskipulags skuli eftir föngum leita eftir sjónarmiðum og tillögum íbúa, 


umsagnaraðila og annarra þeirra sem hagsmuna eiga að gæta. Það skuli gert með virkri 


samvinnu við íbúa og aðra hagsmunaaðila gegnum allt skipulagsferlið. Þá segir í 3. mgr. 


gr. 5.2.1. í skipulagsreglugerð að ef tillaga að deiliskipulagi eða tillaga að breytingu á því 


taki til svæðis sem liggur að lóðamörkum, landamörkum eða sveitarfélagamörkum skuli 


haft samráð við eiganda þess lands, lóðarhafa eða viðkomandi sveitarfélag áður en tillagan 


er samþykkt til auglýsingar. 


6. Eftir að hafa lagst í ítarlega skoðun á breytingartillögunni varð kærendum ljóst að tillagan 


væri verulegum annmörkum háð sem hallar einkum á hagsmuni kærenda. Með þetta í 


huga sendu kærendur skriflegar athugasemdir við deiliskipulagstillögunni á kynningartíma  


fyrir Reykjavíkurborg að skoða og taka afstöðu til. Gerðar voru eftirfarandi athugasemdir 


við deiliskipulagstillöguna: 


7. Í fyrsta lagi var gerð athugasemd við skort á samráði Reykjavíkurborgar við kærendur. Eins 


og fram hefur komið hvílir skylda á Reykjavíkurborg til þess að leita eftir sjónarmiðum þeirra 


sem hagsmuna gæta að skipulagsbreytingunni áður en tillaga er samþykkt til auglýsingar. 


Í þessu tilviki voru kærendur jafnframt eini hagsmunaaðilinn á skipulagssvæðinu. Það 


ásamt framangreindu samkomulagi setti ríka skyldu á Reykjavíkurborg til þess að eiga 


samráð við kærendur en það var virt að vettugi. Skylda til samráðs var því samkvæmt 


framangreindu bæði bundin í lög sem og samningi aðila. 


8. Í öðru lagi var gerð athugasemd við skort á bílastæðum ásamt fyrirætlunum um gjaldskyldu. 


Samkvæmt deiliskipulagstillögunni er gert ráð fyrir að HR missi um 250–300 bílastæði við 


upphaf borgarlínuframkvæmda í febrúar 2026. Þar sem 1. lota borgarlínu er ekki áætluð 


fullgerð fyrr en 2029 myndi það skapa að minnsta kosti þriggja ára tímabil þar sem 


bílastæðum er fækkað án fullnægjandi mótvægisaðgerða og almenningssamgöngur bæta 


ekki upp skert aðgengi. Deiliskipulagstillagan kvað ekkert á um þetta og var því gerð þessi 


athugasemd af hálfu kærenda. 


9. Jafnframt var þess krafist að  skerðing á bílastæðum yrði mætt með endurheimt á svæðinu 


eða tímabundnum úrræðum á framkvæmdatíma, m.a. með nýtingu hluta svæðis 1b, og 


óskað skýringa á því hvort heimild gildandi skipulags frá 14. júní 2007 um bílastæðahús 


verði virkjuð. Loks var mótmælt fyrirhugaðri gjaldtöku sem gengur gegn samkomulagi 


kærenda og Reykjavíkurborgar og gerð krafa um að deiliskipulag taki skýrt mið af þeim 


réttindum, að lágmarki með forgangs- eða afsláttarleið fyrir nemendur og starfsfólk. 


10. Í þriðja lagi var gerð athugasemd við þann fjölda hjólastæða sem deiliskipulagstillagan kvað 


á um. Tillagan gerir ráð fyrir að minnsta kosti 1.900 hjólastæðum innan svæðisins (þar af 


590 í læstum rýmum og 655 yfirbyggð) og að verulegur hluti þeirra, um 1.310 stæði, falli á 


HR, án þess að fram komi haldbær greining á raunþörf eða nýtingu núverandi stæða. Lét 


Reykjavíkurborg sér það einungis nægja að vísa í samgöngumat frá árinu 2021 án frekari 


skýringa. Þá var þess krafist að öll stæði séu innan lóðar HR, með verulegri rýmisskerðingu 


og ótilgreindri kostnaðar- og ábyrgðarskiptingu. Var því krafist endurskoðunar og skýringa 


á kostnaðarábyrgð. 


11. Í fjórða lagi var gerð athugasemd við breytta aðkomu og innra flæði á svæðinu. 


Deiliskipulagstillagan gerir ráð fyrir að núverandi aðkomuvegur verði færður austar og 


lagður í gegnum svæði sem nú er að mestu leyti bílastæði norðan við HR. Sú breyting 


hefur í för með sér rask á núverandi umferðarásum, varanlega breytingu á tengingu við 


Menntaveg og Nauthólsveg, auk brottfalls starfsmannastæða. Bent var á að breytingunum 


fylgi tímabundnar og varanlegar lokanir sem kunna að skerða þjónustu, umferðaröryggi og 

aðgengi á aðföngum, þjónustu- og neyðarakstri. Því var krafist skýrra lausna um 


umferðarskipulag og aðgangsstýringu á einkalóð HR, í samráði við lóðarhafa, áður en 


skipulagið yrði samþykkt. 


12. Í fimmta lagi var gerð athugasemd við tímalínu borgarlínunnar, áhrif þess á rekstur HR og 


þá rekstraráhættu og óvissuþætti sem fylgdi deiliskipulagsbreytingunni. Ítrekað var að 


framkvæmdir hefjist líklega á fyrri hluta árs 2026, en stofnleið 1. lotu verði ekki komin í 


fullan rekstur fyrr en 2029, sem skapar að minnsta kosti þriggja ára tímabil raskana, lokana 


og skerts aðgengis. Kærendur töldu greinargerðina ekki taka nægilega afstöðu til lausna 


fyrir þetta millibilsástand. Þá var krafist tryggðs samráðs um hönnun borgarlínustöðvar og 


torgsvæðis innan við lóð HR, skýrs samkomulags um kostnaðarskiptingu og 


mótvægisaðgerða vegna hávaða og mengunar. 


13. Þá var áréttað að umfang framkvæmda, tilfærslur aðkomuleiða, lokanir, fækkun bílastæða 


og óljós útfærsla þjónustu- og vöruaðkomu muni óhjákvæmilega hafa bein áhrif á daglegan 


rekstur háskólans, sem hefur takmarkaða möguleika til að færa starfsemi tímabundið. Í því 


skyni var lagt til að Reykjavíkurborg og forsvarsmenn borgarlínu vinni, í samráði við HR, 


sérstakt áhættumat og mótvægisaðgerðaáætlun, þannig að draga megi úr óvissu, tryggja 


fyrirsjáanleika og bæta gagnsæi gagnvart hagsmunaaðilum. 


14. Loks í sjötta lagi var gerð athugasemd við breytingar á byggingareitum og áhrif þess á 


uppbyggingu HR. Bent var á að byggingarreitir á Nauthólsvegi 85 og 87, og hugsanlega 


89, virtust skerðast vegna legu borgarlínu og tengdra mannvirkja, með hættu á að draga 


úr byggingarrétti og fyrirhuguðum stúdentaíbúðum sem HR hefur þegar skipulagt 


samkvæmt gildandi deiliskipulagi. Var Reykjavíkurborg því lögum samkvæmt skylt að hafa 


virkt og raunverulegt samráð við lóðarhafa áður en deiliskipulagstillagan var auglýst, svo 


að hægt væri að ná samkomulagi um breytt lóðamörk sem allir hlutaðeigandi aðilar yrðu 


ásáttir um. Jafnframt var gagnrýnd óskýr framsetning byggingarmagns í greinargerð. Þá 


var áréttað að tryggja þurfi óhindraðan framtíðarvöxt HR og að skýra þurfi stöðu svæðis 2 


við Hlíðarfót samkvæmt gildandi skipulagi og samningi frá 13. febrúar 2007. 


15. Öll framangreind atriði varða verulega og lögvarða hagsmuni kærenda og fela í sér 


málefnalegar og réttmætar athugasemdir við þær breytingar sem deiliskipulagstillagan 


gerir ráð fyrir. Upptalningin hér að framan er ekki tæmandi heldur dregur hún fram 


meginatriði athugasemdanna, en að öðru leyti er vísað til þeirra skriflegu athugasemda 


sem kærendur lögðu fram þann 22. júlí sl., sem fylgja með kærunni. 


16. Þann 30. september sl. gaf skipulagsfulltrúi Reykjavíkurborgar út umsögn vegna 


athugasemda við umrædda deiliskipulagsbreytingu, þar á meðal athugasemda kærenda. 


Að mati kærenda er umsögnin að verulegu leyti áfátt og ber með sér að ekki hafi verið tekin 


fullnægjandi, skýr og efnisleg afstaða til þeirra sjónarmiða sem kærendur komu á framfæri 


í framangreindum athugasemdum. 


17. Kærendur telja að ekki hafi verið tekin nægilega efnisleg afstaða til þeirra sjónarmiða sem 


sett voru fram m.a. varðandi bílastæði og hjólastæði. Í athugasemdum kærenda voru raktar 


skýrar áhyggjur af umfangi þeirra breytinga sem deiliskipulagstillagan hefur í för með sér, 


einkum með tilliti til þeirra forsendna sem lagðar eru til grundvallar um aukna notkun hjóla 


og almenningssamgangna, sem kærendur telja óraunhæfar í ljósi eigin reynslu. Þá var 


sérstaklega vísað til samkomulags HR og Reykjavíkurborgar frá árinu 2005, auk síðara 


samkomulags aðila frá árinu 2007, sem fylgdu athugasemdunum. Skipulagsfulltrúinn tók 


hvorki efnislega afstöðu til framangreindra samkomulaga né þeirra skuldbindinga sem af 


þeim kunna að leiða fyrir Reykjavíkurborg. Jafnframt skortir í umsögninni skýra umfjöllun 


um ábyrgð, uppsetningu, gerð og rekstur hjólageymslna í því umfangi sem tillagan gerir 

ráð fyrir. Í stað efnislegrar umfjöllunar um framangreind atriði lét skipulagsfulltrúi sér nægja 


að vísa til samgöngumats frá árinu 2021. 


18. Auk þess var ekki minnst á þær athugasemdir sem bárust vegna varanlegra breytinga sem 


tillagan hefur í för með sér á aðkomu og innra flæði svæðisins. Í athugasemdum kærenda 


var sérstaklega bent á að fyrirhuguð lega borgarlínu myndi hafa veruleg áhrif á aðgengi að 


byggingum HR og umferðarflæði innan svæðisins með tilheyrandi röskun á starfsemi HR. 


Þessi sjónarmið sættu hins vegar ekki efnislegri umfjöllun í svörum skipulagsfulltrúa. Því til 


viðbótar var ekki fjallað um áðurnefnda skerðingu á lóðarmörkum og byggingareitum 


kærenda sem þeir hafa mikla hagsmuni af. 


19. Umfjöllun um önnur atriði, svo sem tímalínu borgarlínu og áhrif hennar á rekstur HR, áhrif 


á framtíðaruppbyggingu HR, auk rekstraráhættu og óvissuþátta sem af tillögunni kunna að 


leiða voru fremur almenns eðlis. Í svörum skipulagsfulltrúa var þessum sjónarmiðum þó 


aðeins mætt með almennum tilvísunum til þess að kærendur fengju tækifæri til að koma 


að málinu síðar á öðrum stigum. Að mati kærenda, og í ljósi þess skorts á efnislegu samráði 


sem þegar hefur verið viðhaft sem og þeirrar takmörkuðu umfjöllunar sem athugasemdir 


þeirra hlutu, eru slík almenn loforð um frekara samráð til framtíðar ekki til þess fallin að 


vekja traust. Einnig má hér vísa til rannsóknarreglu stjórnsýsluréttar en af henni leiðir að 


borgarstjórn var skylt að taka athugasemdir kærenda til skoðunar og taka afstöðu til þeirra 


með skýrum svörum. Það var hins vegar ekki gert. 


20. Í kjölfarið, þann 16. október sl., samþykkti borgarráð breytingu á deiliskipulaginu og hélt 


Reykjavíkurborg þar með áfram að líta fram hjá sjónarmiðum kærenda í málinu. Í framhaldi 


af þeirri ákvörðun sendu kærendur erindi til Reykjavíkurborgar þar sem þeir lýstu óánægju 


sinni með þá meðferð sem athugasemdir þeirra höfðu fengið í málsmeðferð borgarinnar. 


Kærendur tóku þar með Reykjavíkurborg á orðinu og óskuðu eftir fundi í því skyni að virkja 


það samráð sem vísað hafði verið til í svörum skipulagsfulltrúa. Reykjavíkurborg hefur hins 


vegar ekki orðið við þeirri beiðni, þó boðað hafi verið til fundar í janúar að loknum 


kærufresti. Að virtum framangreindum atvikum telja kærendur sig því knúna til að bera 


málsmeðferð Reykjavíkurborgar við setningu hinnar kærðu deiliskipulagsbreytingar undir 


úrskurðarnefndina.  


21. Af framangreindu verður ráðið að málsmeðferð Reykjavíkurborgar við breytingu á 


deiliskipulagi fyrir svæði 1a og 1b hafi verið haldin verulegum annmörkum. Í fyrsta lagi 


verður að líta til þess að ekki fór fram nægjanlegt samráð við kærendur áður en 


deiliskipulagstillagan var auglýst, sem er andstætt ákvæðum gr. 5.2.1 í skipulagsreglugerð, 


sem og samkomulagi kærenda og Reykjavíkurborgar frá 2005 og 2007. Í öðru lagi verður 


að telja að meðferð Reykjavíkurborgar á athugasemdum kærenda hafi ekki fullnægt þeim 


kröfum sem gerðar eru samkvæmt rannsóknarreglu stjórnsýslulaga, sem hvílir ótvírætt á 


borginni við meðferð málsins. Athugasemdum kærenda var annaðhvort svarað með 


almennum og ófullnægjandi hætti eða þeim ekki sinnt með efnislegum hætti, þannig að 


þær höfðu í reynd engin áhrif á hina samþykktu skipulagsbreytingu.  


22. Að virtum framangreindum annmörkum og skorti á raunverulegu samráði var brotið gegn 


málsmeðferðarreglum skipulagslaga sem og almennum sjónarmiðum um vandaða 


stjórnsýslu. 


23. Með vísan til framangreindra sjónarmiða er þess krafist að hin kærða ákvörðun verði felld 


úr gildi.  


24. Þá er ennfremur gerð sú krafa að réttaráhrif hinnar kærðu ákvörðunar verði frestað, sbr. 3. 


mgr. 5. gr. laga nr. 130/2011. Nauðsynlegt er að ferill málsins verði stöðvaður og ekki komi 


til framkvæmda á grundvelli hinnar kærðu ákvörðunar þar til niðurstaða liggur fyrir. 

III. LOKAORÐ OG ÁSKILNAÐUR 


 


25. Kærendur áskilja sér rétt til að leggja fram frekari gögn eða setja fram aðrar málsástæður 


og lagarök á síðari stigum ef þess gerist þörf.  


 


 


Virðingarfyllst, 


LEX Lögmannsstofa  


 


___________________________ 


Óskar Sigurðsson hrl. 

6) Umsögn skipulagsfulltrúa á athugasemdum kærenda, dags. 30. september 2025. 


7) Erindi kærenda til Reykjavíkurborgar, dags. 29. október 2025. 

Úrskurðarnefnd umhverfis- og auðlindamála 

Borgartúni 21, Höfðaborg 

105 Reykjavík 

Reykjavík, 22. desember 2025 

KÆRA 

Til LEX hafa leitað Háskólinn í Reykjavík ehf., kt. 510105-4190 („HR“) og Grunnstoð ehf., kt. 

701211-1030 og falið undirrituðum að kæra ákvörðun Reykjavíkurborgar sem tekin var á fundi 

borgarráðs 16. október 2025 um breytingu á deiliskipulagi vegna borgarlínu og frekari 

uppbyggingar á svæði 1a og 1b, og birt var í B-deild Stjórnartíðinda 28. nóvember 2025, með 

vísan til 52. gr. skipulagslaga nr. 123/2010, sbr. lög nr. 130/2011 um úrskurðarnefnd umhverfis- 

og auðlindamála. 

 

I. KRÖFUGERÐ 

Þess er krafist að hin kærða ákvörðun verði felld úr gildi. 

Þá er þess krafist að úrskurðarnefndin fresti réttaráhrifum hinnar kærðu ákvörðunar. 

 

II. HELSTU MÁLSATVIK OG MÁLSÁSTÆÐUR 

1. Kærandi Grunnstoð ehf. er handhafi lóðarleiguréttinda á lóðunum Menntavegur 1, 

L214259, Menntasveigur 1, L214258, Menntasveigur 2, L214263, Menntasveigur 4, 

L214262, Menntasveigur 6, L214261 og Menntasveigur 8, L214260, sem hin kærða 

deiliskipulagsbreyting nær til. 

2. Með samkomulagi árið 2005 milli kærenda og Reykjavíkurborgar var samið um úthlutun á 

byggingarétti til háskólabyggingar og tengda starfsemi. Var kærendum þar tryggð sjálfstæð 

nýting á u.þ.b. 6,2 ha svæði undir starfsemi sína ásamt öðrum skuldbindingum af hálfu 

Reykjavíkurborgar. Má þar sérstaklega nefna samráðsskyldu Reykjavíkurborgar gagnvart 

kærendum um allar meiriháttar breytingar á skipulagi svæðisins, sbr. 2.3 gr. 

samkomulagsins. Þann 13. febrúar 2007 var svo gerður nýr samningur milli aðilanna þar 

sem samráðsskyldan var áréttuð, sbr. 2.3. gr. þess samkomulags. 

3. Þann 11. júní 2025 auglýsti Reykjavíkurborg tillögu að breytingu á deiliskipulagi HR vegna 

borgarlínu og frekari uppbyggingu á svæði 1a og 1b. Í stuttu máli kvað tillagan á um 

verulegar breytingar á gildandi deiliskipulagi sem felur í sér tilfærslu lóðarmarka og 

byggingareita á lóðum kærenda. Í auglýsingunni kom fram að þeim sem telja sig eiga 

hagsmuna að gæta væri gefinn kostur á að senda inn skriflegar athugasemdir um 

deiliskipulagstillöguna til og með 23. júlí 2025.  

4. Kærandi Grunnstoð ehf. er sem fyrr segir handhafi lóðarleiguréttinda sem deiliskipulagið 

varðar og fer HR þar með viðamikla starfsemi. Af þeim sökum er óumdeilt að kærendur 

eigi ríkra hagsmuna að gæta af því hvernig skipulagningu og nýtingu svæðisins er háttað. 

Horfa verður til þess að skipulagslög nr. 123/2010 áskilja að samráð sé haft við 

hagsmunaaðila við gerð skipulagsáætlana þannig að þeim sé gefið tækifæri til að hafa áhrif 

á ákvörðun stjórnvalda við gerð slíkra áætlana, sbr. c- og d-lið 1. gr. laganna. Það samráð 

fer fyrst og fremst fram á grundvelli málsmeðferðarreglna sem mælt er fyrir um í 

skipulagslögum. 

5. Jafnframt verður að líta til þess að í 1. mgr. í gr. 5.2.1. skipulagsreglugerðar nr. 90/2013 

segir að við gerð deiliskipulags skuli eftir föngum leita eftir sjónarmiðum og tillögum íbúa, 

umsagnaraðila og annarra þeirra sem hagsmuna eiga að gæta. Það skuli gert með virkri 

samvinnu við íbúa og aðra hagsmunaaðila gegnum allt skipulagsferlið. Þá segir í 3. mgr. 

gr. 5.2.1. í skipulagsreglugerð að ef tillaga að deiliskipulagi eða tillaga að breytingu á því 

taki til svæðis sem liggur að lóðamörkum, landamörkum eða sveitarfélagamörkum skuli 

haft samráð við eiganda þess lands, lóðarhafa eða viðkomandi sveitarfélag áður en tillagan 

er samþykkt til auglýsingar. 

6. Eftir að hafa lagst í ítarlega skoðun á breytingartillögunni varð kærendum ljóst að tillagan 

væri verulegum annmörkum háð sem hallar einkum á hagsmuni kærenda. Með þetta í 

huga sendu kærendur skriflegar athugasemdir við deiliskipulagstillögunni á kynningartíma  

fyrir Reykjavíkurborg að skoða og taka afstöðu til. Gerðar voru eftirfarandi athugasemdir 

við deiliskipulagstillöguna: 

7. Í fyrsta lagi var gerð athugasemd við skort á samráði Reykjavíkurborgar við kærendur. Eins 

og fram hefur komið hvílir skylda á Reykjavíkurborg til þess að leita eftir sjónarmiðum þeirra 

sem hagsmuna gæta að skipulagsbreytingunni áður en tillaga er samþykkt til auglýsingar. 

Í þessu tilviki voru kærendur jafnframt eini hagsmunaaðilinn á skipulagssvæðinu. Það 

ásamt framangreindu samkomulagi setti ríka skyldu á Reykjavíkurborg til þess að eiga 

samráð við kærendur en það var virt að vettugi. Skylda til samráðs var því samkvæmt 

framangreindu bæði bundin í lög sem og samningi aðila. 

8. Í öðru lagi var gerð athugasemd við skort á bílastæðum ásamt fyrirætlunum um gjaldskyldu. 

Samkvæmt deiliskipulagstillögunni er gert ráð fyrir að HR missi um 250–300 bílastæði við 

upphaf borgarlínuframkvæmda í febrúar 2026. Þar sem 1. lota borgarlínu er ekki áætluð 

fullgerð fyrr en 2029 myndi það skapa að minnsta kosti þriggja ára tímabil þar sem 

bílastæðum er fækkað án fullnægjandi mótvægisaðgerða og almenningssamgöngur bæta 

ekki upp skert aðgengi. Deiliskipulagstillagan kvað ekkert á um þetta og var því gerð þessi 

athugasemd af hálfu kærenda. 

9. Jafnframt var þess krafist að  skerðing á bílastæðum yrði mætt með endurheimt á svæðinu 

eða tímabundnum úrræðum á framkvæmdatíma, m.a. með nýtingu hluta svæðis 1b, og 

óskað skýringa á því hvort heimild gildandi skipulags frá 14. júní 2007 um bílastæðahús 

verði virkjuð. Loks var mótmælt fyrirhugaðri gjaldtöku sem gengur gegn samkomulagi 

kærenda og Reykjavíkurborgar og gerð krafa um að deiliskipulag taki skýrt mið af þeim 

réttindum, að lágmarki með forgangs- eða afsláttarleið fyrir nemendur og starfsfólk. 

10. Í þriðja lagi var gerð athugasemd við þann fjölda hjólastæða sem deiliskipulagstillagan kvað 

á um. Tillagan gerir ráð fyrir að minnsta kosti 1.900 hjólastæðum innan svæðisins (þar af 

590 í læstum rýmum og 655 yfirbyggð) og að verulegur hluti þeirra, um 1.310 stæði, falli á 

HR, án þess að fram komi haldbær greining á raunþörf eða nýtingu núverandi stæða. Lét 

Reykjavíkurborg sér það einungis nægja að vísa í samgöngumat frá árinu 2021 án frekari 

skýringa. Þá var þess krafist að öll stæði séu innan lóðar HR, með verulegri rýmisskerðingu 

og ótilgreindri kostnaðar- og ábyrgðarskiptingu. Var því krafist endurskoðunar og skýringa 

á kostnaðarábyrgð. 

11. Í fjórða lagi var gerð athugasemd við breytta aðkomu og innra flæði á svæðinu. 

Deiliskipulagstillagan gerir ráð fyrir að núverandi aðkomuvegur verði færður austar og 

lagður í gegnum svæði sem nú er að mestu leyti bílastæði norðan við HR. Sú breyting 

hefur í för með sér rask á núverandi umferðarásum, varanlega breytingu á tengingu við 

Menntaveg og Nauthólsveg, auk brottfalls starfsmannastæða. Bent var á að breytingunum 

fylgi tímabundnar og varanlegar lokanir sem kunna að skerða þjónustu, umferðaröryggi og 

aðgengi á aðföngum, þjónustu- og neyðarakstri. Því var krafist skýrra lausna um 

umferðarskipulag og aðgangsstýringu á einkalóð HR, í samráði við lóðarhafa, áður en 

skipulagið yrði samþykkt. 

12. Í fimmta lagi var gerð athugasemd við tímalínu borgarlínunnar, áhrif þess á rekstur HR og 

þá rekstraráhættu og óvissuþætti sem fylgdi deiliskipulagsbreytingunni. Ítrekað var að 

framkvæmdir hefjist líklega á fyrri hluta árs 2026, en stofnleið 1. lotu verði ekki komin í 

fullan rekstur fyrr en 2029, sem skapar að minnsta kosti þriggja ára tímabil raskana, lokana 

og skerts aðgengis. Kærendur töldu greinargerðina ekki taka nægilega afstöðu til lausna 

fyrir þetta millibilsástand. Þá var krafist tryggðs samráðs um hönnun borgarlínustöðvar og 

torgsvæðis innan við lóð HR, skýrs samkomulags um kostnaðarskiptingu og 

mótvægisaðgerða vegna hávaða og mengunar. 

13. Þá var áréttað að umfang framkvæmda, tilfærslur aðkomuleiða, lokanir, fækkun bílastæða 

og óljós útfærsla þjónustu- og vöruaðkomu muni óhjákvæmilega hafa bein áhrif á daglegan 

rekstur háskólans, sem hefur takmarkaða möguleika til að færa starfsemi tímabundið. Í því 

skyni var lagt til að Reykjavíkurborg og forsvarsmenn borgarlínu vinni, í samráði við HR, 

sérstakt áhættumat og mótvægisaðgerðaáætlun, þannig að draga megi úr óvissu, tryggja 

fyrirsjáanleika og bæta gagnsæi gagnvart hagsmunaaðilum. 

14. Loks í sjötta lagi var gerð athugasemd við breytingar á byggingareitum og áhrif þess á 

uppbyggingu HR. Bent var á að byggingarreitir á Nauthólsvegi 85 og 87, og hugsanlega 

89, virtust skerðast vegna legu borgarlínu og tengdra mannvirkja, með hættu á að draga 

úr byggingarrétti og fyrirhuguðum stúdentaíbúðum sem HR hefur þegar skipulagt 

samkvæmt gildandi deiliskipulagi. Var Reykjavíkurborg því lögum samkvæmt skylt að hafa 

virkt og raunverulegt samráð við lóðarhafa áður en deiliskipulagstillagan var auglýst, svo 

að hægt væri að ná samkomulagi um breytt lóðamörk sem allir hlutaðeigandi aðilar yrðu 

ásáttir um. Jafnframt var gagnrýnd óskýr framsetning byggingarmagns í greinargerð. Þá 

var áréttað að tryggja þurfi óhindraðan framtíðarvöxt HR og að skýra þurfi stöðu svæðis 2 

við Hlíðarfót samkvæmt gildandi skipulagi og samningi frá 13. febrúar 2007. 

15. Öll framangreind atriði varða verulega og lögvarða hagsmuni kærenda og fela í sér 

málefnalegar og réttmætar athugasemdir við þær breytingar sem deiliskipulagstillagan 

gerir ráð fyrir. Upptalningin hér að framan er ekki tæmandi heldur dregur hún fram 

meginatriði athugasemdanna, en að öðru leyti er vísað til þeirra skriflegu athugasemda 

sem kærendur lögðu fram þann 22. júlí sl., sem fylgja með kærunni. 

16. Þann 30. september sl. gaf skipulagsfulltrúi Reykjavíkurborgar út umsögn vegna 

athugasemda við umrædda deiliskipulagsbreytingu, þar á meðal athugasemda kærenda. 

Að mati kærenda er umsögnin að verulegu leyti áfátt og ber með sér að ekki hafi verið tekin 

fullnægjandi, skýr og efnisleg afstaða til þeirra sjónarmiða sem kærendur komu á framfæri 

í framangreindum athugasemdum. 

17. Kærendur telja að ekki hafi verið tekin nægilega efnisleg afstaða til þeirra sjónarmiða sem 

sett voru fram m.a. varðandi bílastæði og hjólastæði. Í athugasemdum kærenda voru raktar 

skýrar áhyggjur af umfangi þeirra breytinga sem deiliskipulagstillagan hefur í för með sér, 

einkum með tilliti til þeirra forsendna sem lagðar eru til grundvallar um aukna notkun hjóla 

og almenningssamgangna, sem kærendur telja óraunhæfar í ljósi eigin reynslu. Þá var 

sérstaklega vísað til samkomulags HR og Reykjavíkurborgar frá árinu 2005, auk síðara 

samkomulags aðila frá árinu 2007, sem fylgdu athugasemdunum. Skipulagsfulltrúinn tók 

hvorki efnislega afstöðu til framangreindra samkomulaga né þeirra skuldbindinga sem af 

þeim kunna að leiða fyrir Reykjavíkurborg. Jafnframt skortir í umsögninni skýra umfjöllun 

um ábyrgð, uppsetningu, gerð og rekstur hjólageymslna í því umfangi sem tillagan gerir 

ráð fyrir. Í stað efnislegrar umfjöllunar um framangreind atriði lét skipulagsfulltrúi sér nægja 

að vísa til samgöngumats frá árinu 2021. 

18. Auk þess var ekki minnst á þær athugasemdir sem bárust vegna varanlegra breytinga sem 

tillagan hefur í för með sér á aðkomu og innra flæði svæðisins. Í athugasemdum kærenda 

var sérstaklega bent á að fyrirhuguð lega borgarlínu myndi hafa veruleg áhrif á aðgengi að 

byggingum HR og umferðarflæði innan svæðisins með tilheyrandi röskun á starfsemi HR. 

Þessi sjónarmið sættu hins vegar ekki efnislegri umfjöllun í svörum skipulagsfulltrúa. Því til 

viðbótar var ekki fjallað um áðurnefnda skerðingu á lóðarmörkum og byggingareitum 

kærenda sem þeir hafa mikla hagsmuni af. 

19. Umfjöllun um önnur atriði, svo sem tímalínu borgarlínu og áhrif hennar á rekstur HR, áhrif 

á framtíðaruppbyggingu HR, auk rekstraráhættu og óvissuþátta sem af tillögunni kunna að 

leiða voru fremur almenns eðlis. Í svörum skipulagsfulltrúa var þessum sjónarmiðum þó 

aðeins mætt með almennum tilvísunum til þess að kærendur fengju tækifæri til að koma 

að málinu síðar á öðrum stigum. Að mati kærenda, og í ljósi þess skorts á efnislegu samráði 

sem þegar hefur verið viðhaft sem og þeirrar takmörkuðu umfjöllunar sem athugasemdir 

þeirra hlutu, eru slík almenn loforð um frekara samráð til framtíðar ekki til þess fallin að 

vekja traust. Einnig má hér vísa til rannsóknarreglu stjórnsýsluréttar en af henni leiðir að 

borgarstjórn var skylt að taka athugasemdir kærenda til skoðunar og taka afstöðu til þeirra 

með skýrum svörum. Það var hins vegar ekki gert. 

20. Í kjölfarið, þann 16. október sl., samþykkti borgarráð breytingu á deiliskipulaginu og hélt 

Reykjavíkurborg þar með áfram að líta fram hjá sjónarmiðum kærenda í málinu. Í framhaldi 

af þeirri ákvörðun sendu kærendur erindi til Reykjavíkurborgar þar sem þeir lýstu óánægju 

sinni með þá meðferð sem athugasemdir þeirra höfðu fengið í málsmeðferð borgarinnar. 

Kærendur tóku þar með Reykjavíkurborg á orðinu og óskuðu eftir fundi í því skyni að virkja 

það samráð sem vísað hafði verið til í svörum skipulagsfulltrúa. Reykjavíkurborg hefur hins 

vegar ekki orðið við þeirri beiðni, þó boðað hafi verið til fundar í janúar að loknum 

kærufresti. Að virtum framangreindum atvikum telja kærendur sig því knúna til að bera 

málsmeðferð Reykjavíkurborgar við setningu hinnar kærðu deiliskipulagsbreytingar undir 

úrskurðarnefndina.  

21. Af framangreindu verður ráðið að málsmeðferð Reykjavíkurborgar við breytingu á 

deiliskipulagi fyrir svæði 1a og 1b hafi verið haldin verulegum annmörkum. Í fyrsta lagi 

verður að líta til þess að ekki fór fram nægjanlegt samráð við kærendur áður en 

deiliskipulagstillagan var auglýst, sem er andstætt ákvæðum gr. 5.2.1 í skipulagsreglugerð, 

sem og samkomulagi kærenda og Reykjavíkurborgar frá 2005 og 2007. Í öðru lagi verður 

að telja að meðferð Reykjavíkurborgar á athugasemdum kærenda hafi ekki fullnægt þeim 

kröfum sem gerðar eru samkvæmt rannsóknarreglu stjórnsýslulaga, sem hvílir ótvírætt á 

borginni við meðferð málsins. Athugasemdum kærenda var annaðhvort svarað með 

almennum og ófullnægjandi hætti eða þeim ekki sinnt með efnislegum hætti, þannig að 

þær höfðu í reynd engin áhrif á hina samþykktu skipulagsbreytingu.  

22. Að virtum framangreindum annmörkum og skorti á raunverulegu samráði var brotið gegn 

málsmeðferðarreglum skipulagslaga sem og almennum sjónarmiðum um vandaða 

stjórnsýslu. 

23. Með vísan til framangreindra sjónarmiða er þess krafist að hin kærða ákvörðun verði felld 

úr gildi.  

24. Þá er ennfremur gerð sú krafa að réttaráhrif hinnar kærðu ákvörðunar verði frestað, sbr. 3. 

mgr. 5. gr. laga nr. 130/2011. Nauðsynlegt er að ferill málsins verði stöðvaður og ekki komi 

til framkvæmda á grundvelli hinnar kærðu ákvörðunar þar til niðurstaða liggur fyrir. 

III. LOKAORÐ OG ÁSKILNAÐUR 

 

25. Kærendur áskilja sér rétt til að leggja fram frekari gögn eða setja fram aðrar málsástæður 

og lagarök á síðari stigum ef þess gerist þörf.  

 

 

Virðingarfyllst, 

LEX Lögmannsstofa  

 

___________________________ 

Óskar Sigurðsson hrl. 

 

 

Fylgiskjöl: 

1) Samkomulag HR og Reykjavíkurborgar, dags. 16. september 2005. 

2) Samkomulag HR og Reykjavíkurborgar, dags. 13. febrúar 2007. 

3) Deiliskipulagsbreyting: Breyting vegna borgarlínu og frekari uppbyggingar á svæði 1a og 1b. 

4) Athugasemdir kærenda við deiliskipulag, dags. 22. júlí 2025. 

5) Auglýsing í B-deild Stjórnartíðinda nr. 1253/2025, birt 28. nóvember 2025. 

6) Umsögn skipulagsfulltrúa á athugasemdum kærenda, dags. 30. september 2025. 

7) Erindi kærenda til Reykjavíkurborgar, dags. 29. október 2025. 



 
 

Árið 2026, föstudaginn 13. mars, kom úrskurðarnefnd umhverfis- og auðlindamála saman til 

fundar í húsnæði nefndarinnar að Borgartúni 21, Reykjavík. Mætt voru Unnþór Jónsson 

varaformaður, Aðalheiður Jóhannsdóttir prófessor og Þorsteinn Þorsteinsson byggingar-

verkfræðingur 

 

Fyrir var tekið mál nr. UUA2512013, kæra á ákvörðun borgarráðs Reykjavíkur frá 16. 

október 2025 um að samþykkja breytingu á deiliskipulagi Háskólans í Reykjavík vegna 

Borgarlínu og frekari uppbyggingar á svæðum 1a og 1b.  

 

Í málinu er nú kveðinn upp svofelldur 

  

úrskurður: 
 

1. Með bréfi til úrskurðarnefndar umhverfis- og auðlindamála, dags. 22. desember 2025, er barst 

nefndinni sama dag, kæra Háskólinn í Reykjavík ehf. og Grunnstoð ehf. þá ákvörðun borgar-

ráðs Reykjavíkur frá 16. október 2025 að samþykkja breytingu á deiliskipulagi Háskólans í 

Reykjavík vegna Borgarlínu og frekari uppbyggingar á svæðum 1a og 1b. Er þess krafist að 

ákvörðunin verði felld úr gildi.  

 

2. Kærendur gerðu jafnframt þá kröfu að réttaráhrifum hinnar kærðu ákvörðunar yrði frestað á 

meðan málið væri til meðferðar fyrir úrskurðarnefndinni. Með úrskurði nefndarinnar upp-

kveðnum 12. janúar 2026 var þeirri kröfu hafnað. 

 

3. Gögn málsins bárust úrskurðarnefndinni frá Reykjavíkurborg 9. janúar 2026.  

 

Málavextir 

4. Árið 2005 gerðu Reykjavíkurborg og Grunnstoð ehf., handhafi lóðarleiguréttinda á lóðum nr. 

1, 2, 4, 6 og 8 við Menntasveig, sem hin kærða deiliskipulagsbreyting nær til, samkomulag um 

úthlutun á byggingarrétti til háskólabygginga og tengdrar starfsemi. Var kærendum tryggð 

sjálfstæð nýting á um 6,2 ha svæði undir starfsemi sína. Í samkomulaginu var einnig kveðið á 

um samráðsskyldu vegna allra meiriháttar breytinga á skipulagi svæðisins. 

  

5. Með auglýsingu í B-deild Stjórnartíðinda 30. október 2025 tók gildi rammahluti Aðalskipulags 

Reykjavíkur 2040, Borgarlína fyrsta lota, Ártún–Fossvogsbrú. Þar kemur fram að í rammahluta 

séu settar fram forsendur og viðmið fyrir framkvæmdum, bindandi stefna um legu Borgarlínu 

og staðsetningu kjarnastöðva, ásamt leiðbeiningum um forgangsröðun ferðamáta og skipulag 

göturýmis. Jafnframt væru kynnt þau viðmið sem líta bæri til við útfærslu Borgarlínu, hvort 

sem væri í „deiliskipulagi göturýmis“ eða hönnun innviða Borgarlínu. Nákvæm útfærsla 

hennar yrði ákvörðuð í deiliskipulagi fyrir hvern legg. 

 

6. Í upphafi árs 2025 áttu skipulagsyfirvöld í samskiptum við kærendur vegna fyrirhugaðra 

breytinga á deiliskipulagi svæðis Háskólans í Reykjavík. Var kærendum gefinn kostur á að fara 

yfir og gera athugasemdir við fyrirhugaða tillögu áður en hún yrði lögð fram til auglýsingar. 

7. Á fundi umhverfis- og skipulagsráðs 14. maí 2025 var samþykkt að auglýsa framlagða tillögu 

að breytingu á deiliskipulagi svæðis Háskólans í Reykjavík vegna legu Borgarlínu í gegnum 

svæðið og frekari uppbyggingar við háskólann. Tillagan var hluti af fyrstu lotu Borgarlínu og 

var því lýst í greinargerð með tillögunni að henni væri ætlað að móta byggð og samgöngur 

deiliskipulagssvæðisins. Lega línunnar í gegnum lóð Háskólans í Reykjavík væri skilgreind 

auk nýrrar biðstöðvar við torg vestan skólabyggingarinnar. Áhersla væri lögð á að tryggja flæði 

Borgarlínunnar og hlutverk hennar sem meginsamgöngumáta á svæðinu. Byggingarheimildir 

við Háskólann í Reykjavík væru endurskilgreindar og svæðið styrkt sem öflugur kjarni fyrir 

háskólastofnanir og tengd þekkingar- og rannsóknarfyrirtæki. Þá yrði lóðum vestan við götuna 

Menntasveig fækkað í þrjár. Var málinu vísað til borgarráðs sem samþykkti afgreiðsluna á 

fundi sínum 22. s.m. 

 

8. Hinn 11. júní 2025 var fyrrgreind breytingartillaga auglýst með fresti til athugasemda til 23. 

júlí s.á. Bárust þrjár athugasemdir á kynningartíma tillögunnar, þar á meðal frá kærendum. Á 

fundi umhverfis- og skipulagsráðs 8. október s.á. var tillagan lögð fram að nýju ásamt umsögn 

og breytingatillögum skipulagsfulltrúa, dags. 30. september s.á. Var tillagan samþykkt og vísað 

til borgarráðs sem samþykkti breytingu á deiliskipulagi á fundi sínum 16. október s.á. 

Deiliskipulagsbreytingin tók gildi með birtingu auglýsingar í B-deild Stjórnartíðinda 28. 

nóvember 2025. 

 

Málsrök kæranda  

9. Kærendur vísa til þess að ekki hafi verið tekin nægilega efnisleg afstaða til þeirra sjónarmiða 

sem sett hafi verið fram varðandi meðal annars bílastæði og hjólastæði. Í athugasemdum 

kærenda við deiliskipulagstillöguna hafi verið raktar skýrar áhyggjur af umfangi þeirra 

breytinga sem tillagan hefði í för með sér, einkum með tilliti til þeirra forsendna sem lagðar 

væru til grundvallar um aukna notkun hjóla og almenningssamgangna, sem kærendur telji 

óraunhæfar.  

  

10. Sérstaklega hafi verið vísað til samkomulags Háskólans í Reykjavík og Reykjavíkurborgar frá 

árinu 2005, auk síðara samkomulags aðila frá árinu 2007. Skipulagsfulltrúi hafi hvorki tekið 

efnislega afstöðu til greindra samkomulaga né þeirra skuldbindinga sem af þeim kynnu að leiða 

fyrir borgina. Jafnframt skorti skýra umfjöllun um ábyrgð, uppsetningu, gerð og rekstur hjóla-

geymslna í því umfangi sem tillagan geri ráð fyrir. Í stað efnislegrar umfjöllunar um þessi atriði 

hafi skipulagsfulltrúi látið nægja að vísa til samgöngumats frá árinu 2021. 

 

11. Ekki hafi verið minnst á athugasemdir sem hafi borist vegna varanlegra breytinga sem 

skipulagstillagan muni hafa í för með sér varðandi aðkomu og innra flæði á svæðinu. Kærendur 

hafi sérstaklega í athugasemdum sínum bent á að fyrirhuguð lega Borgarlínu myndi hafa 

veruleg áhrif á aðgengi að byggingum háskólans og umferðarflæði innan svæðisins með 

tilheyrandi röskun á starfsemi skólans. Þessi sjónarmið hafi ekki fengið efnislega umfjöllun í 

svörum skipulagsfulltrúa auk þess sem ekki hafi verið fjallað um skerðingu á lóðarmörkum og 

byggingarreitum kærenda, sem þeir hafi mikla hagsmuni af. 

 

12. Umfjöllun um tímalínu Borgarlínu og áhrif hennar á rekstur Háskólans í Reykjavík, áhrif á 

framtíðaruppbyggingu skólans auk rekstraráhættu og óvissuþátta sem af tillögunni kunna að 

leiða hafi verið almenns eðlis. Í svörum skipulagsfulltrúa hafi þessum sjónarmiðum verið mætt 

með almennum tilvísunum til þess að kærendur fengju að koma að málinu á síðari stigum. Í 

ljósi þess skorts sem þegar hafi verið á efnislegu samráði og þeirrar takmörkuðu umfjöllunar 

sem athugasemdir kærenda hefðu hlotið, séu slík loforð ekki til þess fallin að vekja traust. Þá 

megi vísa til rannsóknarreglu stjórnsýsluréttar, en af henni leiði að borgarstjórn hafi verið skylt 

að taka athugasemdir kærenda til skoðunar og taka afstöðu til þeirra með skýrum svörum. Það 

hafi ekki verið gert. 

 

13. Kærendur hafi í kjölfar samþykktar breytingar deiliskipulagsins óskað eftir fundi með 

Reykjavíkurborg til að virkja það samráð sem vísað hefði verið til í svörum skipulagsfulltrúa. 

Ekki hafi verið orðið við þeirri beiðni þó boðað hafi verið til fundar að loknum kærufresti. 

 

Málsrök Reykjavíkurborgar 

14. Reykjavíkurborg vísar til þess að meðferð hinnar samþykktu deiliskipulagsbreytingar hafi 

verið að öllu leyti í samræmi við reglur skipulagslaga nr. 123/2010. Gerð skipulagsáætlana 

innan marka sveitarfélaga sé í höndum sveitarstjórna, sem hafi mat um það hvernig deili-

skipulagi skuli háttað svo fremi sem byggt sé á stefnu gildandi aðalskipulags. Með ákvörðun á 

breytingu á deiliskipulagi Háskólans í Reykjavík hafi verið gætt að ákvæðum skipulagslaga og 

skipulagsreglugerðar nr. 90/2013, sem og lögmætisreglu stjórnsýsluréttarins, enda hafi verið 

stefnt að lögmætum markmiðum með hinni kærðu ákvörðun, svo sem að móta byggð og 

samgöngur út frá nýrri legu Borgarlínu. 

 

15. Með samþykktri breytingartillögu hafi lega Borgarlínu gegnum lóð kæranda verið skilgreind 

auk staðsetning nýrrar biðstöðvar við torg vestan skólabyggingar kærenda. Lögð hafi verið 

áhersla á að tryggja flæði Borgarlínu og hlutverk hennar sem meginsamgöngumáta á skipulags-

svæðinu. Enn fremur hafi tilgangur skipulagsbreytinganna verið að endurskilgreina byggingar-

heimildir við skólann og styrkja svæðið sem öflugan kjarna fyrir háskólastofnanir og tengd 

þekkingar- og rannsóknarfyrirtæki.  

 

16. Haft hafi verið samband við hagsmunaaðila innan hins deiliskipulagða svæðis þegar vinna hafi 

hafist við fyrirhugaðar breytingar og hafi kærendur verið þar á meðal. Fyrirhugaðar breytingar 

hafi verið kynntar að frumkvæði skipulagsyfirvalda áður en endanleg tillaga hafi verið sam-

þykkt til auglýsingar. Fjöldi funda, samtala og bréfaskrifta hafi átt sér stað og hafi kærendur 

verið upplýstir á öllum stigum vinnunnar um markmið og tilgang breytinganna. Kærendur hafi 

meðal annars fengið breytingartillöguna til skoðunar og rýni áður en hún hafi farið fyrir 

umhverfis- og skipulagsráð en engar athugasemdir hafi borist. 

 

17. Þrátt fyrir að í skipulagslögum sé áskilið samráð við almenning við gerð skipulagsáætlana og 

að leita skuli eftir sjónarmiðum og tillögum íbúa, viðkomandi stjórnvalda og annarra er hags-

muna eigi að gæta um mörkun stefnu, geri lögin ekki kröfu um að skipulagsyfirvöld afli 

samþykkis eigenda vegna skipulagsákvarðana er taki til beinna eða óbeinna eignarréttinda, 

enda verði þeim ekki ráðstafað með skipulagsáætlunum. Slíkum réttindum verði einungis 

ráðstafað með samningi eða eftir atvikum eignarnámi. 

 

18. Fullt samráð hafi verið viðhaft við kærendur þegar skipulagstillagan hafi verið auglýst í sam-

ræmi við ákvæði skipulagslaga. Kærendur hafi komið að athugasemdum við málsmeðferð sem 

skipulagsfulltrúi hafi svarað efnislega og vísað til umsagnar skipulagsfulltrúa um athugasemdir 

kærenda frá 30. september 2025. 

 

19. Áréttað sé að deiliskipulag geti ekki ráðstafað eignarréttindum manna nema að undangengnum 

samningi eða eftir atvikum eignarnámi. Þá sé bent á að það felist ekki í skyldu sveitarfélags til 

samráðs að fallast verði á allar athugasemdir sem kunni að koma fram við málsmeðferð 

deiliskipulagstillögu. Sveitarstjórnir hafi samkvæmt lögum víðtækt vald til ákvarðana um 

skipulag, sem eftir atvikum geti haft í för með sér röskun á einstökum fasteignaréttindum að 

viðlagðri bótaskyldu. 

20. Athugasemdir kærenda um aðgengi að háskólanum á framkvæmdatíma, skort á framkvæmda-

áætlun og skiptingu kostnaðar við framkvæmdir eigi ekki efnislega við um breytingu á 

deiliskipulagi heldur eigi þær við um útgáfu framkvæmdaleyfis eða eftir atvikum 

byggingarleyfis. Kærendur muni fá tækifæri síðar til að koma sjónarmiðum sínum að og gera 

kröfu um um framkvæmdaáætlun áður en framkvæmdir hefjist. Þá hafi kærendur tækifæri til 

að leysa úr ágreiningi um kostnaðarskiptingu vegna framkvæmdanna í samtölum við Reykja-

víkurborg og framkvæmdaraðila. 

  

Viðbótarathugasemdir kæranda 

21. Kærendur benda á, eins og samskipti kærenda við Reykjavíkurborg fyrir auglýsingu skipulags-

breytingarinnar beri með sér, að um hafi verið að ræða vangaveltur og umræður sem ekki hafi 

náð að mótast í skýrri eða endanlegri afstöðu af hálfu kærenda. Kærendur hafi með því ekki 

verið að veita samþykki fyrir deiliskipulagsbreytingunni í óbreyttri mynd. Tillagan hafi verið 

auglýst skömmu síðar án þess að tekið hefði verið tillit til athugasemda.  

 

22. Til viðbótar við hina almennu samráðsskyldu sem leiði af málsmeðferðarreglum skipulagslaga 

nr. 123/2010 hvíli sérstök samráðsskylda á Reykjavíkurborg í þessu máli sem byggi að 

samkomulagi milli kærenda og borgarinnar frá árunum 2005 og 2007. Þar sé kveðið skýrt á um 

samráð við kærendur vegna breytinga á skipulagi svæðisins. Í gr. 2.3 beggja samkomulaga 

komi fram að Reykjavíkurborg muni skilgreina svæðið og gera deiliskipulag í nánu samstarfi 

við Háskólann í Reykjavík. Þá segi jafnframt í gr. 8.3 að rísi ágreiningur aðila um framkvæmd 

samningsins þá skuli reyna að leiða þann ágreining til lykta með viðræðum aðila. 

 

23. Þýðingarmest sé þó gr. 7.2 í samkomulaginu sem fjalli sérstaklega um skipulagsvinnu, en þar 

segi: „Reykjavíkurborg mun hafa náið samráð við HR í skipulagsvinnu Vatnsmýrarsvæðisins 

í heild. Er gert ráð fyrir virkri þátttöku HR í þeirri vinnu og að tekið verði tillit til þarfa skólans.“ 

Af þessu leiði að borgin hafi með samningsbundnum hætti undirgengist ríkari samráðsskyldu 

en almennt leiði af skipulagslöggjöf, sem feli í sér að gera verði ríkari kröfur til samráðs við 

kærendur. Af orðalagi ákvæðanna verði jafnframt ráðið að gert hafi verið ráð fyrir raun-

verulegri aðkomu kærenda að mótun skipulagsins, sem gangi lengra en hefðbundið umsagnar- 

eða athugasemdaferli. Það megi jafnframt af framangreindu ráða að Reykjavíkurborg hafi í 

reynd þurft að tryggja formlegt samþykki kærenda við mótun á umræddri deiliskipulags-

breytingu sem og að taka sérstakt tillit til þarfa og hagsmuna kærenda. Verði í það minnsta að 

gera talsvert ríkari kröfur til samráðs en almennt tíðkist í skipulagsmálum, sem kærendur hafi 

ekki fengið að njóta í málinu. Greind vanræksla hafi verulega þýðingu við mat á trúverðugleika 

þeirrar staðhæfingar Reykjavíkurborgar að fullnægjandi samráð hafi farið fram. 

  

24. Reykjavíkurborg hafi verið skylt að taka athugasemdir kærenda til skoðunar og taka afstöðu til 

þeirra sjónarmiða sem þar hafi komið fram, en það hafi ekki verið gert. Sú nálgun borgarinnar 

að gera ráð fyrir frekari umfjöllun um tiltekna þætti í athugasemdum kærenda á síðara 

framkvæmdaleyfisstigi sé varhugaverð, enda feli deiliskipulag í sér grundvallarforsendur fyrir 

framkvæmdum og geti bundið hendur kærenda áður en leyfisveitingar fari fram, jafnvel þannig 

að raunhæfar mótvægisaðgerðir verði óframkvæmanlegar síðar. Þá verði einnig að líta til þess 

að boðaður samráðsfundur á haustmánuðum 2025 af hálfu Reykjavíkurborgar hafi ekki farið 

fram fyrr en í janúar 2026. Það veiki traust kærenda til þess að áframhaldandi samráð verði 

tryggt. Því sé brýnt að tekin verði fullnægjandi efnisleg afstaða til athugasemda kærenda á 

þessu stigi málsins. Þetta eigi sérstaklega við í ljósi þeirrar ríku samráðsskyldu sem hvíli á 

Reykjavíkurborg, þar sem borgin hafi skuldbundið sig til nánara og virkara samstarfs við 

kærendur en almennt gerist í skipulagsmálum.  

25. Stjórnsýsla Reykjavíkurborgar brjóti verulega í bága við meginreglur um vandaða stjórn-

sýsluhætti. Ekki hafi verið lagður fram skýr og greinargóður rökstuðningur fyrir því að athuga-

semdir kærenda hafi sætt nægilegri efnislegri umfjöllun í samræmi við almennar reglur stjórn-

sýsluréttarins. Þá sé ekki vikið að rannsóknarreglunni sem kveði á um skyldu stjórnvalds til að 

upplýsa mál nægilega áður en ákvörðun sé tekin, þar á meðal að taka athugasemdir aðila til 

efnislegrar skoðunar og leggja fram fullnægjandi afstöðu til þeirra. Sú skylda sé sérstaklega rík 

í máli þessu, enda varði hin kærða deiliskipulagsbreyting verulega hagsmuni kærenda og feli í 

sér íþyngjandi áhrif á réttarstöðu þeirra.  

 

26. Þrátt fyrir að deiliskipulag geti ekki ráðstafað eignarréttindum leiði það ekki til þess að 

kærendum verði synjað um rétt til að koma sjónarmiðum sínum á framfæri vegna þeirra 

breytinga sem deiliskipulagsbreytingin kveði á um. Þá leysi hún Reykjavíkurborg ekki undan 

því að fylgja markmiðum skipulagslaga, sem tíunduð séu í 1. gr. þeirra, svo og öðrum efnis-

reglum skipulagsréttar og ákvæðum samkomulags aðila. 

 

27. Deiliskipulagsbreytingin feli meðal annars í sér kvaðir og skerðingar á lóðum kærenda, til 

dæmis vegna Borgarlínustöðvar, hjólastæða og annarra mannvirkja. Það hafi bein og veruleg 

áhrif á nýtingu lóðarréttinda kærenda og eignarrétt þeirra. Slíkar ráðstafanir geti haft íþyngjandi 

áhrif á réttarstöðu kærenda og falli því ótvírætt undir það sem þeir eigi lögvarða hagsmuni af 

að tjá sig um í skipulagsferlinu og ekki sé heimild til að virtu samkomulagi aðila. 

 

Niðurstaða 

28. Í máli þessu er deilt um lögmæti þeirrar ákvörðunar borgarráðs Reykjavíkur frá 16. október 

2025 að samþykkja breytingu á deiliskipulagi svæðis Háskólans í Reykjavík vegna Borgarlínu 

og frekari uppbyggingar á svæðum 1a og 1b. Kærendur hafa borið því við að skort hafi á samráð 

og að svör við athugasemdum þeirra hafi ekki verið í samræmi við ákvæði skipulagslaga nr. 

123/2010. Kæruheimild er í 52. gr. laganna og barst kæra innan kærufrests. 

 

29. Skipulagslög áskilja að samráð sé haft við almenning við gerð skipulagsáætlana þannig að 

honum sé gefið tækifæri til að hafa áhrif á ákvörðun stjórnvalda við gerð slíkra áætlana, sbr. c-

lið og d-lið 1. gr. skipulagslaga. Er það markmið áréttað í 4. mgr. 12. gr. laganna þar sem segir 

að við gerð skipulagsáætlana skuli eftir föngum leita eftir sjónarmiðum og tillögum íbúa, 

viðkomandi stjórnvalda og annarra þeirra sem hagsmuna eiga að gæta um mörkun stefnu. Í 

athugasemdum við nefnda grein í frumvarpi því er varð að skipulagslögum er því lýst að sam-

ráð við hagsmunaaðila sé „einn af hornsteinum við gerð skipulags“.  

 

30. Á öllum skipulagsstigum er lögð áhersla á samráð við almenning og hagsmunaaðila. Í gr. 5.2. 

í skipulagsreglugerð nr. 90/2013 er nánar fjallað um kynningu og samráð við gerð deili-

skipulags og um samráð og samráðsaðila er sérstaklega fjallað í gr. 5.2.1. Samkvæmt 1. mgr. 

þeirrar greinar skal eftir föngum leita eftir sjónarmiðum og tillögum íbúa, umsagnaraðila og 

annarra þeirra sem hagsmuna eigi að gæta. 

 

31. Í samræmi við ákvæði 41. gr. skipulagslaga skal hverjum þeim aðila sem telur sig eiga 

hagsmuna að gæta gefinn kostur á að gera athugasemdir við tillöguna innan ákveðins frests. 

Jafnframt eiga þeir sem gera athugasemdir við auglýsta skipulagstillögu rétt á því að skipu-

lagsyfirvöld taki afstöðu til athugasemda, sbr. 2. málsl. 3. mgr. 41. gr. skipulagslaga. Fela þessi 

ákvæði í sér andmælarétt þeirra sem telja sig eiga hagsmuna að gæta vegna fyrirhugaðra deili-

skipulagsákvarðana, en eru jafnframt þáttur í rannsókn máls af hálfu viðkomandi sveitarfélags. 

Hafa ber þó hugfast að sveitarfélögum er að lögum ætlað víðtækt vald til ákvarðana um 

skipulag og eðli málsins samkvæmt er þeim ekki skylt að fallast á allar þær athugasemdir sem 

kunna að koma fram við málsmeðferð deiliskipulagstillögu. Verður þrátt fyrir það að gera þær 

kröfur að í afstöðu sveitarfélaga við framkomnum athugasemdum sé að finna málefnalegan og 

viðhlítandi rökstuðning.  

 

32. Samkvæmt Aðalskipulagi Reykjavíkur 2040 er hin umdeilda deiliskipulagsbreyting á 

skilgreindu miðsvæði, merkt M5, þar sem einkum er gert ráð fyrir háskólastarfsemi, 

rannsóknarstofnunum og hátækni- og þekkingarfyrirtækjum, auk íbúðarhúsnæðis fyrir 

nemendur. Vegna eðlis Borgarlínuverkefnisins var mótaður sérstakur skipulagsrammi utan um 

verkefnið og skipulag þess sett fram sem rammahluti aðalskipulags. Þar eru settar fram 

forsendur og viðmið fyrir framkvæmdum, bindandi stefna um legu Borgarlínu og staðsetningu 

kjarnastöðva, ásamt leiðbeiningum um forgangsröðun ferðamáta og skipulag göturýmis. Þá 

kemur fram að nákvæm útfærsla Borgarlínu verði ákveðin í deiliskipulagi fyrir hvern legg. 

Með þessu er hið kærða deiliskipulag í samræmi við stefnu aðalskipulags, sbr. 7. mgr. 12. gr. 

og 3. mgr. 37. gr. skipulagslaga. 

 

33. Í greinargerð hins kærða deiliskipulags er því lýst að skipulagssvæðið afmarkist af 

deiliskipulagsmörkum Reykjavíkurflugvallar til vesturs, deiliskipulagsmörkum Öskjuhlíðar til 

austurs, deiliskipulagsmörkum Nauthólsvíkur, aðkomutengingar Fossvogsbrúar, til suðurs og 

Flugvallarvegi til norðurs. Þá er því lýst að Borgarlínu sé ætlað að liggja eftir Nauthólsvegi til 

suðurs í átt að Háskólanum í Reykjavík, ásamt hjóla- og göngustígum, og liggja svo um 

Menntasveig í átt að Fossvogsbrúnni. Á þeim kafla sé gert ráð fyrir biðstöð við skólann.  

 

34. Samkvæmt fyrirliggjandi gögnum var kærendum kynnt áform um fyrirhugaðar breytingar á 

deiliskipulagi á svæði Háskólans í Reykjavík í janúar 2025. Áttu þeir í nokkrum samskiptum 

við skipulagsyfirvöld vegna áformanna, en meðal annars voru drög að deiliskipulagstillögu 

send til starfsmanna háskólans í lok mars. Í tölvupósti forstöðumanns fasteignasviðs Háskólans 

í Reykjavík til verkefnastjóra umhverfis- og skipulagssviðs Reykjavíkur 23. mars s.á. kom fram 

að helsta áhyggjuefni þeirra varðandi fyrirhuguð áform væri varðandi kostnaðarskiptingu. Hinn 

22. maí s.á. staðfesti borgarráð þá afgreiðslu umhverfis- og skipulagsráðs að auglýsa framlagða 

skipulagstillögu. Var hún auglýst til kynningar 11. júní s.á. í samræmi við ákvæði 1. mgr. 41. 

gr., sbr. 1. mgr. 43. gr. skipulagslaga. Athugasemdir bárust frá þremur aðilum á auglýsingatíma 

skipulagstillögunnar, þar á meðal frá kærendum.  

 

35. Við auglýsingu deiliskipulagsbreytingartillögunnar gerðu kærendur þónokkrar athugasemdir, 

þar á meðal að á framkvæmdatíma yrði aðgengi að Háskólanum í Reykjavík með almennings-

samgöngum verulega takmarkað á sama tíma og bílastæðaaðstaða yrði skert án mótvægis-

aðgerða. Var þess krafist að gripið yrði til aðgerða til að tryggja aðgengi að háskólanum á 

meðan skipt væri um samgöngukerfi. Óskað var eftir upplýsingum um mögulegt bílastæðahús 

á svæðinu, fyrirhugaða gjaldskyldu bílastæða, vísað til íþyngjandi fjölgunar hjólastæða sem 

myndi leiða til verulegs kostnaðar, byggingarmagns auk rekstrar- og viðhaldskostnaðar sem 

ekki lægi fyrir hver kæmi til með að bera ábyrgð á. Þá var þess krafist að lögð yrði fram lausn 

varðandi nýja akstursleið og umferðarskipulag á lóð háskólans áður en skipulagsbreytingin yrði 

samþykkt. 

 

36. Skipulagsfulltrúi tók saman þær athugasemdir sem bárust á auglýsingatíma deiliskipulags-

tillögunnar og svaraði þeim efnislega með umsögn, dags. 30. september 2025, sem borgarráð 

síðar meir staðfesti. Var málsmeðferðin því að formi til í samræmi við ákvæði 3. mgr. 41. gr. 

skipulagslaga. Í umsögn sinni vísaði skipulagsfulltrúi meðal annars til þess að deiliskipulags-

tillagan hefði verið samvinnuverkefni borgarinnar og Háskólans í Reykjavík undanfarin ár og 

að háskólinn hefði átt fulltrúa í starfshópi allan vinnslutímann. Áður en tillagan hefði verið 

samþykkt til auglýsingar hefði hún verið lögð fyrir fulltrúa háskólans til rýni. Tillagan byggðist 

á samgöngumati sem gert hefði verið fyrir svæðið árið 2021. Þau bílastæði sem þyrftu að víkja 

væru vegna staðsetningar þeirra í vegstæði og/eða innan framkvæmdasvæðis, en önnur bíla-

stæði væru óbreytt. Gjaldskylda hefði verið rædd við kærendur í ferlinu og legið fyrir um 

nokkurt skeið. Þá vísaði skipulagsfulltrúi til samráðsvinnu við samræmingu og lausnir á 

umferðarflæði meðan á framkvæmdum stæði og að fulltrúar háskólans ættu að koma að þeirri 

vinnu, ásamt öðrum hag- og framkvæmdaraðilum. Það hefði þó ekki áhrif á framsetningu 

breytingartillögunnar.  

 

37. Af framangreindu er ljóst að haft var samráð við kærendur við undirbúning deiliskipulags-

breytingartillögunnar og þeim gefinn kostur á að koma að ábendingum og athugasemdum fyrir 

auglýsingu hennar. Þá komu kærendur einnig að athugasemdum á kynningartíma tillögunnar. 

Að þessu virtu verður ekki fallist á að skort hafi á samráði við kærendur vegna deiliskipulags-

breytingarinnar. 

 

38. Því hefur verið borið við í máli þessu af hálfu kærenda að svör skipulagsfulltrúa við athuga-

semdum þeirra hafi ekki verið fullnægjandi. Reykjavíkurborg hefur bent á að þeim hafi verið 

svarað efnislega, en jafnframt að hluti athugasemdanna hafi varðað atriði sem eigi við um 

útgáfu framkvæmdaleyfis, en ekki breytingu á deiliskipulagi. Tekið var og fram að kærendur 

myndu fá tækifæri til að koma að athugasemdum á síðari stigum.  

 

39. Í svörum skipulagsfulltrúa voru þær athugasemdir sem kærendur gerðu dregnar saman og þeim 

svarað efnislega. Í ljósi þess hversu umfangsmiklar athugasemdir kærenda voru má fallast á að 

svörin hefðu mátt vera efnismeiri, t.a.m. varðandi fjölda hjólastæða. Á hinn bóginn er til þess 

að líta að meginefni athugasemdanna laut að aðgengi og raski á svæðinu á framkvæmdatíma. 

Verður að taka undir þau svör Reykjavíkurborgar að þar sé um að ræða atriði sem taka þarf á 

við undirbúning leyfisveitinga. Verður ekki talið að slíkur ágalli hafi verið á svörum 

skipulagsfulltrúa við athugasemdum kærenda að raskað geti gildi hinnar kærðu ákvörðunar. 

 

----- 

 

40. Í máli þessu hefur verið vísað til samninga milli kærenda og Reykjavíkurborgar, dags. 16. 

september 2005 og 13. febrúar 2007, þar sem gert var samkomulag um ráðstöfun lands undir 

starfsemi Háskólans í Reykjavík og tengda starfsemi. Í báðum samningum er kveðið á um að 

Reykjavíkurborg muni hafa náið samráð við skólann í skipulagsvinnu Vatnsmýrarsvæðisins í 

heild og að gert sé ráð fyrir „virkri þátttöku HR í þeirri vinnu og að tekið verði tillit til þarfa 

skólans.“ Vilja kærendur meina að Reykjavíkurborg hafi með samningsbundnum hætti undir-

gengist ríkari samráðsskyldu en almennt leiði af skipulagslöggjöf, sem feli í sér að gera verði 

ríkari kröfur til samráðs við kærendur. Álitaefni er varða réttindi sem leiða má af framan-

greindum samningum eru einkaréttarlegs eðlis og verður ágreiningur þar um ekki til lykta 

leiddur fyrir úrskurðarnefndinni, enda fellur það utan valdsviðs nefndarinnar að skera úr slíku. 

Má um leið athuga að einkaréttaralegur samningur getur almennt ekki haft áhrif á skipulags-

heimildir sveitarfélaga og er vandséð að brot á slíkum samningi geti ráðið úrslitum um lögmæti 

skipulagsákvörðunar. Rétt þykir þó að benda á að þeir sem telja sig eiga hagsmuna að gæta og 

sýnt geta fram á tjón vegna breytinga á deiliskipulagi eiga eftir atvikum rétt á bótum af þeim 

sökum, sbr. 51. gr. skipulagslaga. Það álitaefni á hins vegar ekki undir úrskurðarnefndina. 

41. Með vísan til alls þess sem að framan er rakið og þar sem ekki verður séð að neinir þeir 

annmarkar liggi fyrir á hinni kærðu deiliskipulagsbreytingu sem varðað geta ógildingu hennar 

verður kröfu kærenda þar um því hafnað. 

 

Úrskurðarorð 

 

Hafnað er kröfu kæranda um að ógilda ákvörðun borgarráðs Reykjavíkur frá 16. október 2025 

um að samþykkja breytingu á deiliskipulagi Háskólans í Reykjavík vegna Borgarlínu og frekari 

uppbyggingar á svæðum 1a og 1b.  

 

 

 

 

 

_____________________________ 

   Unnþór Jónsson (sign) 

 

 

 

 

______________________________              _____________________________ 

               Aðalheiður Jóhannsdóttir (sign)                        Þorsteinn Þorsteinsson (sign) 

